Хисеплĕ депутатсем, хаклă ентешĕмĕрсем!
Иртсе пыракан çулталăк çанталăкăн япăх пулăмĕсен - хĕллехи хаяр сивĕсемпе халĕччен пулман типĕ çанталăкăн - сиенĕпе тата малалла тăсăлакан финанспа экономика кризисĕпе асра юлчĕ. Çакă пирĕншĕн тата республикăра пурăнакансемшĕн хăйне майлă тĕрĕслев пулса тăчĕ. Çав япăх сăлтавсем пирĕн ĕç-хĕле тарăннăн, çитменлĕхсене уççăн палăртса хак памалли никĕс пулса тăраççĕ. Программăллă тĕллевсене тишкерсе тухмалла тата общество çирĕплĕхне сыхласа хăварма, экономика вăй-хăвачĕн ÿсĕмне тивĕçтерме тата тăван Чăваш Ене малалла инновациллĕ аталантарма çĕнĕ тĕллевсем лартмалла.
Йывăр лару-тăрăва пăхмасăр патшалăх тата муниципалитет влаçĕсен органĕсем, республикăра пурăнакансем çут çанталăкăн япăх пулăмĕсене сирме кăна мар, обществăри çирĕплĕхе сыхласа хăварма, патшалăха тытса пымалли принципсене улăштарас ĕçе пуçăнма пултарчĕç. Политикăн тĕп çул-йĕрĕсем общество тата кашни уйрăм çын ырлăхне витĕм кÿрекен уçăлăх, уçăмлăх, кĕретлĕх тата тÿрĕлĕх пулса пыраççĕ.
Кăçалхи вăрман пушарĕсем пире мĕн пур службăпа ведомство ĕçне йĕркелессипе çыхăннă ыйтусем, çынсем хăш чухне çут çанталăка мĕнлерех сиен кÿни пирки тĕплĕн шухăшласа пăхма хистерĕç. 2010 çулхи пушар тухас хăрушлăх пысăк пулнă тапхăрта Чăваш Республикин территорийĕнче 10421 гектар çинчи лаптăкра 145 вăрман пушарне шута илнĕ. Лару-тăрăва ансат тишкерниех вăрман пушарĕсен тĕп сăлтавĕ пуриншĕн те паллă «çын факторĕ» пулса тăнине çирĕплетет. Вут-çулăмпа асăрханусăр пулни 100 тĕслĕхрен 65-шĕнче пушар тухасси патне илсе пырать. Çавна май пирĕн çут çанталăк çине мĕнлерех пăхассине граждансен экологи яваплăхне тата культурине тытăмлăн ÿстерсе тĕпрен улăштармалла. Экологи шухăшлавне тата çынсен тыткаларăшне, çут çанталăк тĕлĕшпе асăрхануллă пулассине тăтăш вĕренÿ урлă кăна йĕркелеме пулать.
Вăрмансенче «тискер туризм» майĕсене пÿлес тĕлĕшпе мерăсем йышăнасси те питĕ кирлĕ ĕç тесе шухăшлатăп. Кану вырăнĕсене пушар хăрушсăрлăхне шута илсе йĕркелемелле. Çак çĕр çинче пурăнакан кашни çыннăн тÿрĕ тивĕçĕ çитес ăрусемшĕн çут çанталăк вăрманĕсене сыхласа хăварасси пулнине ăнланса илмелле.
Вăрман пушарĕсене сÿнтерме хутшăннă кашни çынах тав сăмахне тивĕç. Чарма май çук хăрушлăха хирĕç тăрса эпир çынсем пурăнакан поселоксене çăлса хăварма тата вăрман фончĕн пысăк пайне упраса хăварма пултартăмăр, кăçалхи çулла пушарнăйсемпе вĕсене хăйсен ирĕкĕпе пулăшма кăмăл тунă çынсен паттăрлăхĕ тата хăйсене шеллеменлĕхĕ, службăсен васкавлă ĕçĕ тата граждансен пулăшăвĕ вара çынсем вилессине сирме май пачĕç. Çакă чи кирли. Çапах та пирĕн çуллахи пулăмсене питĕ тĕплĕн тишкерсе тухмалла тата кирек мĕнле хăрушлăха та кĕтсе илме хатĕр пулмалла.
Çакă темле ĕненмелле мар пулсан та вут-çулăм вăйне хирĕç тăма яланах хатĕр пулмалла. Ĕçе инкек пулассине асăрхаттармалли майпа йĕркелемелле. Чăваш Республикин Правительстви, муниципалитет влаçĕн органĕсем, ятарлă подразделенисемпе службăсем пĕр-пĕринпе çыхăнса тата килĕшÿллĕн ĕçлемелле. 1972 çулхи шăрăх та типĕ çу пирĕн çĕр-шывра хăрушлăх сигналĕ евĕр палăрса юлнă, анчах унтанпа вăтăр çул ытла иртнĕ хыççăнхи лăпкă пурнăçа тата вăрмансенче пысăк пушарсем пулманнине кура, çакна тÿртен йышăнмалла, тимлĕхе çухатрăмăр.
Вăрман ĕçне тытса пырас сферăра саккун кăларас тата ертсе пырас тĕлĕшпе хăйне майлă пушăлăх йĕркеленчĕ. Çавна май хисеплĕ депутатсене вăрман саккунĕсене аталантарас енĕпе усăллă сĕнÿсем пама ыйтатăп.
Çĕнĕрен йĕркеленекен муниципалитет пушар хуралĕн подразделенийĕсене кирлĕ техникăпа тата пушарпа техника хатĕрĕсемпе туллин тивĕçтерес тĕллевпе чи çывăх вăхăтрах хушма йĕркелÿпе техника йышăнăвĕсене çирĕплетмелле.
Çут çанталăкăн сиенлĕ пулăмĕсем экономикăн чи пĕлтерĕшлĕ отраслĕн - ял хуçалăхĕн - черченлĕхне кăтартрĕç. Хаяр сивĕсем тата типĕ çанталăк ял хуçалăх культурисен пысăк пайне тĕп тăвасси патне илсе çитерчĕç. Çавна пула эпир кĕрхи культурăсен 95 процентне çухатрăмăр. Пĕтĕмĕшле илсен 211,7 пин гектар йышăнакан лаптăкри, çакă организацисен тата хресчен /фермер/ хуçалăхĕсен акакан пĕтĕм лаптăкĕн 48 проценчĕпе танлашать, ял хуçалăх культурисем пĕтрĕç. Хресченсем халĕччен çакăн пек йывăр тĕрĕслев тÿссе ирттернĕ урăх тĕслĕхе эпир ас тумастпăр.
Çавна пула эпир производствăн палăртса хунă 5,53 миллиард тенкĕлĕх калăпăшне пурнăçлаймарăмăр. Ял хуçалăх таварĕсем туса илекенсем тÿснĕ тăкаксен калăпăшĕ федераци министерствин эксперчĕсен чи юлашки хаклавĕ тăрăх 1,54 миллиард тенкĕпе танлашнă. Ял хуçалăх продукцийĕ туса кăларассин кĕтекен индексĕ 30 процента яхăн пĕчĕкрех.
Çакăн пек кăткăс лару-тăрура ял хуçалăх таварĕсем туса илекенсене эпир йывăрлăхра пĕччен тăратса хăвармарăмăр, шăрăх та типĕ çăвăн сиенне чакарас тата хуçалăхсен ĕçлеме пултараслăхне сыхласа хăварас тесе пĕтĕмпех тума тăрăшрăмăр. Хресченсемпе агропромышленноç комплексне патшалăх енчен пулăшма кайнă хушма тăкаксем кăна 700 миллион ытла тенкĕпе танлашнă. Ял хуçалăх таварĕсем туса илекенсене укçа-тенкĕ тÿртен тÿлевсĕр куçарса панисĕр пуçне ытти майпа та патшалăх пулăшăвĕ кÿнĕ. Çакă, чăн малтанах, республикăри лизинг фондне хывмалли тÿлевсен вăхăтне каяраха хăварни, çăмăллăхлă кредитсен хушма калăпăшĕ, маларах илнĕ кредитсен тата страхлав тÿлевĕсен срокне тăсни. Çапла вара патшалăх типĕ çанталăка пула шар курнă хуçалăхсен тăкакĕсене 50 процента яхăн саплаштарнă, ял хуçалăх таварĕсем туса илекенсем тÿснĕ сиене страхлакан компанисем саплаштарнине те шута илсен ку кăтарту 70 процента çитет. Ытти тăкак çĕр ĕçченĕсем çине тиенчĕ. Йывăрлăхсене пăхмасăр эсир кăмăл çирĕплĕхне сыхласа хăвартăр, уншăн сире чунтан тав тăватăп.
Патшалăх паракан пур енлĕ пулăшу шанăç кÿрет тата агропромышленноç комплексĕнчи пĕчĕк калăпăшлă хуçалăхсене аталантарма çĕнĕ майсем уçать. Паян пĕчĕк калăпăшлă хуçалăх ĕçне хутшăнакан 52 пин ытла çын 8,5 миллиард тенкĕлĕх çăмăллăхлă кредит илнĕ, 4 пин ытла гражданин хăйсен хушма хуçалăхне аталантармашкăн çăмăллăхлă кредитсемпе пĕр хутчен кăна мар усă курнă, çав шутра çĕр аллă çемье 1 миллион тенкĕ чухлĕ кредит явăçтарнă. Çакăн пек хастарлăх чăннипех кăмăла çĕклет тата чи пысăк хака тивĕç. Асăннă тĕслĕх пирĕншĕн ял халăхне ĕçпе тивĕçтерес, çынсем хăйсем тĕллĕн ĕç пуçарас, ял ĕçченĕн – ял хуçалăх ĕçĕн хальхи культуриллĕ хастар та пултаруллă çыннăн – çирĕпленнĕ пурнăç йăлине сыхласа хăварас тĕлĕшпе пĕлтерĕшлĕ. Катмакпа çава таврашне музейри ĕç хатĕрĕсен шутне кĕртмелле.
2010 çулхи шăрăх çу халех татса памалли çивĕч тепĕр ыйтăва палăртрĕ. Эпĕ тĕнчере апат-çимĕç çитменни пирки тата, ман шутпа, питĕ пĕлтерĕшлĕ шутланакан апат-çимĕç хăрушсăрлăхне тивĕçтермелли тĕллев пирки калатăп. Ку тĕлĕшпе темиçе çул-йĕр куратăп.
Сывă апатлану культурине йĕркелесси. Пирĕн тулли те хăрушлăхсăр пурнăçăн тĕп условийĕ сывă та шанчăклă апат пулни пирки никам та иккĕленмест пулĕ тесе шухăшлатăп. Апатлану ĕçне йĕркеленине хисеп тата пахалăх тĕлĕшĕнчен хаклани унăн шайлашусăрлăхĕн çивĕч ыйтăвĕсене ума кăларнă. Пирĕн кулленхи рационти апат-çимĕç продукчĕсен калăпăшне тишкерни эпир чĕрĕ, урăхла каласан «йăранран», "уй-хир – тавар илекен" схемăпа апат-çимĕçе сахал çинине кăтартать. Апат-çимĕç туянакан ял хуçалăх таварĕсем туса илекене "сăнран" уйăрма пултармалла, шăпах çакă хамăр çĕр-шывра туса кăларакан таварсене туянма хавхалантармалли мел пулса тăрать те.
Генетика тытăмне улăштарнă апат-çимĕç, фаст-фуд, ют çĕр-шыв продукцийĕ, йăлана кĕнĕ апат-çимĕçпе йăлари кухньăна хăш чухне тытăмĕнче хăрушă биохутăшсем пур "модăри" продуктсемпе улăштарни организмри тĕрлĕ улшăнупа патологи патне илсе çитереççĕ.
Атьăр, çак ансат, çут çанталăк пире ăша хывма сĕнекен чăнлăха яланах асра тытар: "Çын сывлăхĕшĕн вăл хăй ăçта çуралса ÿснĕ - çав вырăнта ĕмĕрĕпех тĕпленсе пурăнни, унта çитĕнтернĕ апат-çимĕçе çини, ачаран хăнăхнă шыва ĕçни пысăк пĕлтерĕшлĕ".
Экологи тĕлĕшĕнчен таса апат-çимĕç туса илес тĕллевпе çĕр ĕçĕнче органикăпа вырăнлă усă курассине шута илекен биологилизаци мелĕсен пĕлтерĕшĕ ÿссе пырать. Паян ял хуçалăх продукцийĕн рынокĕнче "Органика" авккасем тăвассине палăртакан çул-йĕр малашлăхлă шутланать, вĕсенче тавар туянакан çут çанталăк удобренийĕсемпе кăна çитĕнтернĕ апат-çимĕç илме пултарать. Çавнашкал лавккасене "çывăхра вырнаçнă" принциппа йĕркелемелле. Хуласемпе районсен хисеплĕ сити-менеджерĕсем, потребительсене çак çĕнĕ çул-йĕрлĕ экологи пулăшăвне парассине кашни муниципалитет территорийĕнчех йĕркелеме лайăх майсем тата конкуренци хутлăхĕ туса парасси сирĕн компетенци шутĕнче.
Республикăн конкуренцире вăйлăрах пулмалли пĕлтерĕшлĕ майĕсенчен пĕри чăваш çĕрĕсен уйрăм тасалăхĕ тесе шутлатăп. Ял хуçалăхĕнче усă куракан çĕрсем экологи тĕлĕшĕнчен шанчăклă – унта йывăр металсем çук. Çакна Чăваш Енре тата ун тулашĕнче ял хуçалăх продукчĕсен рынокне аталантарма палăртакан çĕр ĕç политикине йĕркеленĕ чухне шута илни пĕлтерĕшлĕ. Чăваш таварĕсене Раççейри тата ют çĕр-шывсенчи рынока кăларнă лайăх тĕслĕхсем пирĕн пур та ĕнтĕ. Кăçал Пĕтĕм тĕнчери экологи фончĕ ирттернĕ конкурс пĕтĕмлетĕвĕсем тăрăх "АККОНД" АУО тата "Шупашкарти сăра вĕретекен "Букет Чувашии" фирма" АУО Раççей Федерацийĕнче натураллă тата шанчăклă продукци туса кăларакансемпе сутакансен реестрне кĕнĕ, экологин тивĕçтерÿ сертификачĕсене илнĕ.
Çĕр ĕçченĕсемшĕн çĕрпе тухăçлă усă курас ыйту чи пĕлтерĕшлĕ тĕллев шутланать. Пирĕн усă курман пĕтĕм çĕре çаврăнăша кĕртмелле, пĕтĕм лаптăка инвентаризаци туса ирттермелле, ял хуçалăхĕнче усă куракан çĕрсене удобренипе тивĕçтерес тата пуянлатас енĕпе тăтăшах ĕçлемелле, тип варсемпе пĕвесен çывăхĕнчи çĕрсене эрозирен хÿтĕлес тĕллевпе сухалама чарăнмалла. Çав хушăрах малта пыракан çĕр ĕç технологийĕсемпе те, альтернативлă экологи мелĕсемпе те усă курмалла. Тĕп çул-йĕрсенчен пĕри ял хуçалăх производствине энерги перекетлекен шăвармалли вак контурлă тытăмсене ĕçе кĕртни пулса тăрать.
"Агропромышленноçа аталантарасси% проекта пурнăçлама пуçланăранпа çĕнĕ йышши 85 проекта хута янă. Вĕсен йышĕнче ÿсен-тăран çитĕнтерес ĕçре тата выльăх-чĕрлĕх ĕрчетес енĕпе ĕçе кĕртнĕ, çын хутшăнассине палăрмаллах чакарнă тĕнче шайĕнчи технологисем. Çавнашкал çĕнĕлĕхсем ял хуçалăх таварĕсем туса илекенсен психологине тата шухăшлавне тĕпрен улăштараççĕ тата хăйсен бизнесне йĕркеленĕ чухне теветкеллĕхрен хăраман, яваплă та хăюллă çынсене ял хуçалăхне явăçма хавхалантараççĕ.
Паянхи ял хуçалăхĕ – "резина атă", "тислĕк", "шăршă" ата «чĕр куççи таран пылчăк» мар. Ял хуçалăх производствине çавнашкал йĕркелесси норма пулса тăма тивĕç. Ял хуçалăхĕнче халь ĕçлекен тирпейлекен предприятисен производствине çине тăрсах модернизацилени, çĕр улмине, пахча çимĕçе, улма-çырлана, сĕте, аш-какая тарăннăн тирпейлекен производствăн çĕнĕ хăвачĕсене туни, выльăх-чĕрлĕх ĕрчетес ĕçре палăрмаллах мала иртни – эпир вăхăт чĕнĕвне тата хальхи агропромышленноç комплексĕн туртăмне тĕпе хурса панă хурав.
Влаç органĕсен тата ял хуçалăх организацийĕсен ертÿçисен умне тĕллев лартатăп – ĕçлекенсем тивĕçлĕ шалу илччĕр тесен, ялти ĕç тухăçлăхĕн кăтартăвĕн пĕр çын çулталăкра вăтамран туса кăларакан продукци калăпăшĕ 1 миллион тенкĕрен кая мар пулмалла.
Çĕнĕ ÿсĕме экономикăн мĕн пур отрасльне çĕнетсе кăна тума май пур. Экономикăри лайăх еннелле улшăнакан лару-тăрăва халех асăрхатпăр. Малтанхи хаклав тăрăх 2010 çулта промышленноç производствин индексĕ 115 процентпа /Раççейĕпе – 107,6 процент/ танлашать. Çавна пула республика бюджечĕн хăйĕн тупăшĕсен ÿсĕмĕ пĕлтĕрхи çак вăхăтрипе танлаштарсан 122,1 процентпа танлашать. Промышленноç комплексĕн 2011 çулхи тĕллевĕ – мĕн пур тĕп ĕç-хĕл енĕпе кризисченхи 2008 çул шайне çитесси.
Кăçал Чăваш Республикин республика бюджетне тупăшсемпе тăкаксен шайне ÿстерекен улшăнусене 6 хутчен кĕртнĕ. Тăкаксен çулталăкри калăпăшĕ 30956,7 миллион тенке çитнĕ /малтан çирĕплетнинчен 35,8 процент ытларах/. Республика бюджечĕн калăпăшĕ пĕлтĕрхи шайран 11 процента çити иртет.
Экономикăн чăн секторне аталантармалли малашлăхлă çул-йĕр ĕç тухăçлăхне тапхăрăн-тапхăрăн тата тытăмлăн ÿстерсе пыни пулассăн туйăнать. Çак тĕллеве эпир патшалăхпа уйрăм çынсен ĕçтешлĕхĕн принципĕсем çинче кăна пурнăçлама пултаратпăр. Ĕçлекен кашни çын пуçне тиесе ăсатнă продукци калăпăшĕ 6 миллион ытла тенкĕпе танлашнă предприятисем пысăк ĕç тухăçлăхĕн лайăх тĕслĕхĕ пулса тăраççĕ. Вĕсен йышĕнче «Август» фирма% АХО – «Вăрнарти хутăш препаратсен завочĕ» тата «Авангард» – «Çĕрпÿ беконĕ» ООО. Машинăсем тăвас ĕçре «Динамика» НПП% тулли мар яваплă обществăна палăртма пулать - тиесе ăсатнă продукци калăпăшĕ 3,7 миллион тенкĕ, «ВНИИР» АУО – 2,4 миллион тенкĕ, «Экра% НПП» ООО – 1,9 миллион тенкĕ, «Шупашкарти «Çеçпĕл» предприяти" АХО – 1,5 миллион тенкĕ, «Промтрактор-Вакун» АХО – 1 миллион тенкĕ.
Кăткăс экономика условийĕсенче вăхăтлă, тĕрĕс тата эффективлă управлени йышăнăвĕсем туни, кăмăл çирĕплĕхне палăртни, пуçарăва аталантарни, креативлă шухăшлани пĕлтерĕшлĕ. Телее, çак хаклăхсене дефолт, инфляци, çут çанталăк кăларса тăратакан инкек таврашĕпе ытти пăтăрмах витĕм кÿреймеççĕ. Профессионализм, хастарлăх, хальхи вăхăт кăларса тăратакан ыйтусене татса пама пултарасси – ăнăçлă çыннăн паллă енĕсем.
Республикăри пысăк предприятисенче пулнă май промышленноç ĕçне çамрăк çынсем хутшăннине асăрхарăм. Тĕслĕхрен, электромеханика заводĕнче, кунта 245 çын вăй хурать, ĕçлекенсен вăтам ÿсĕмĕ – 33 çул. Çамрăк новаторсем паян Шупашкарти строительство материалĕсен заводĕнче, «Электросила» акционерсен уçă обществинче, «ЭКРА» НПП" тулли мар яваплă обществăра, «ВНИИР» акционерсен уçă обществинче, "Автоматизаци АБС" акционерсен уçă обществинче, «Шупашкарти электромеханика завочĕ» акционерсен хупă обществинче, "Ишлейри пысăк вольтлă аппаратура завочĕ" тулли мар яваплă обществăра тата ытти çĕрте вăй хураççĕ. Çакă пире Шупашкара тулли электротехника промышленноçĕн тата реле тăвас ĕç центрĕ теме май парать.
Предприятисемпе организацисенче теветкеллĕ утăм тума, хăйсен ыттисенчен уйрăлса тăракан меслечĕсене сĕнме хатĕр çамрăк профессионалсем мĕн чухлĕ ытларах ĕçлеççĕ, вĕсем вăй хуракан çул-йĕр çавăн чухлĕ ăнăçлăрах та тухăçлăрах пулать. Çакна пурнăçăн кирек хăш сфери – техника, экономика, социаллă пурнăç тата бюджет – пиркиех калама пулать.
Çамрăксене ытларах шанмалла тата вĕсене ĕненмелле тесе шухăшлатăп!
Эксперт хаклавĕсем тăрăх Чăваш Ен Раççей Федерацийĕн кредит рейтингĕ çирĕп шутланакан, инвестици илĕртÿлĕхĕ пысăк субъекчĕсен йышне кĕрет. Çавна шута илсе влаçăн çак статуса тытса пыма мĕн пур майсем туса памалла, бизнеспа общество вара инвестици ĕç-хĕлне май пур таран пулăшса тăмалла.
Лартнă тĕллеве пурнăçлас тесен çак задачăсене татса памалла:
Пĕрремĕшĕ: шалти сăлтавсăр чăрмавсене чакарса, ĕçе йĕркелесе тăрассин ытлашшилĕхне сирме пулăшакан майсем туса хурса, инфратытăма аталантарса тата рынока хутшăнакансем унпа усă курассине тивĕçтерсе конкуренци хутлăхне пĕтĕмĕшле лайăхлатмалла.
Иккĕмĕшĕ: предприниматель ĕç-хĕлне пуçăнас тата тытса пырас ĕçсене ансатлатмалла, шута илекен, ирĕк паракан документсене çырса йĕркеленĕ чухне администраци чăрмавĕсене чакармалла.
Виççĕмĕшĕ: таварсене куçарса çÿрес енĕпе чарусене пăрахăçламалла, информаципе технологи инфратытăмне йĕркелемелле тата лайăхлатмалла.
Тăваттăмĕшĕ: конкуренцие патшалăх влаçĕн органĕсен тата хуçалăх тытакан субъектсен конкуренцие хирĕçле ĕçĕсенчен хÿтĕлессин тухăçлăхне монополие хирĕçле ĕçе йĕркелесе тăрассине лайăхлатмалли сĕнÿсем парса ÿстермелле, организацисем социаллă пĕлтерĕшлĕ таварсемпе пулăшу ĕçĕсен рынокне пĕр тан хутшăнма пултарассине тивĕçтермелле, хаксен ултавлă конкуренцине пÿлмелле тата монополи ĕç-хĕлне чарас тесе май пуррине йăлтах тумалла.
Пиллĕкмĕшĕ: çĕнĕ предпринимательсене явăçтарас тĕллевпе регионти рыноксем, мĕнле таварсемпе пулăшу ĕçĕсем кирли çинчен информаци пухассине, тишкерессине тата пичетлесе кăларассине йĕркелемелле, влаç органĕсемпе вырăнти хăй тытăмлăх органĕсен ĕçĕ-хĕлĕ çинчен калакан информаци уçăмлăхне ĕç-хĕлĕн тĕп кăтартăвĕсене тата паллă саманчĕсене пичетлесе кăларса ÿстермелле, патшалăх органĕсемпе вырăнти хăй тытăмлăх органĕсем хуçалăх ĕç-хĕлне тÿрремĕн хутшăнассине чакармалла.
Улттăмĕшĕ: патшалăх тата муниципалитет саккасне, çав шутра социаллă пулăшу ĕçĕсен саккасне конкурс никĕсĕ çинче йĕркелессине анлăлатса аталантарма пулăшмалла.
Асăннă кашни тĕллевех пайăр хак парса тĕплĕн тишкермелле. Лару-тăрăва, çав шутра пулас инвесторсемпе кашни тапхăрта ирттерекен калаçусен кăтартăвĕсене те, тăтăшах асăрхаса тăмалла. Çавна май эпĕ министрсен тата муниципалитетсен пуçлăхĕсен ĕçне вĕсем явăçтарнă инвестицисен калăпăшĕ тата пурнăçланă проектсен шучĕ тăрăх ĕç вырăнĕсене тата бизнес пĕрлĕхĕсем хутшăннине шута илсе хаклама пуçлатăп. Регионăн инвестици илĕртÿлĕхне эпир çапла майпа кăна тăтăшах тата комплекслăн ÿстерсе пыма пултаратпăр.
Паян республика территорийĕнче бизнеса тухăçлăн аталантарма пĕтĕм май пур.
Чăваш Ен энерги тĕлĕшĕнчен самаях шайлашуллă регион пулса тăрать. Республикăн энергетика комплексĕ çирĕппĕн аталанать, энерги ресурсĕсене илсе тăракансене вĕсен мĕн пур тĕсĕпе шанчăклăн тивĕçтерет. Электроэнерги хакĕ вара çĕр-шывĕпех чи йÿннисен шутĕнче.
Çитес çулсенчех "Атăл" М-7 федераци автоçулне, çул хĕрринчи инфратытăма тăвассине тата аталантарассине кĕртсе, çакăн валли çитес 3 çул хушшинче 10,6 миллиард тенкĕлĕх инвестици явăçтарса, пĕрремĕш категорири çул виçине çитмелле çĕнететпĕр. Çак тĕп çул "Хĕвел тухăç - Хĕвел анăç" транспорт коридорне кĕрет. Асăннă программа шайĕнче халех Сăр юхан шывĕ урлă каçмалли кĕпер хывас ĕçе пуçланă.
Республикăшăн малашлăхлă тата пĕлтерĕшлĕ шутланакан проектсене пурнăçлама Çĕнĕ Шупашкар хулинче хăвăрт аталанакан территори йĕркелеме 300 гектар çĕр палăртса хăварнă, унта аталаннă инженери инфратытăмĕпе тивĕçтернĕ промышленноçпа производствăн хăватлă вырăнĕ йĕркеленет.
Сити-менеджерсен çавнашкал проектсене ăнăçлă пурнăçлас ĕçри пĕлтерĕшĕ йĕркеллĕ пурăнма кирлĕ мĕн пур тытăм кăлтăксăр ĕçлессине тивĕçтерессинче кăна мар, Чăваш Енри хуласемпе районсен территорийĕсенче муниципалитетсене хăйсене ăнăçлă аталанма инвестицин лайăх климатне йĕркелесси пулса тăрать. Çак кунсенче республикăна федераци бюджетĕнчен монохуласене пулăшас енĕпе йышăннă программа тăрăх комплекслă инвестици проекчĕсене пурнăçлама укçа-тенкĕ килсе çитмелле. Пĕтĕм шайри влаç органĕсен килĕшÿллĕ ĕçне пула Çĕнĕ Шупашкар хули çирĕп экзамен тытса Раççейри 35 монохула йышне лекме пултарчĕ. Ăна федераци бюджетĕнчен кăна 870 миллион та 150 пин тенкĕлĕх пулăшу пама палăртнă, ун çумне тата республика бюджечĕн укçи хушăнать. Çакă малашлăхра экономика ÿсĕмĕ валли никĕс хывассине тивĕçтерме, предпринимательлĕхе аталантармалли майсем тума, пурлăх производствипе социаллă сфера отраслĕсене аталантармалли майсем йĕркелет, çавна май халăха ĕçпе тивĕçтерес çивĕч ыйтăва татса пама, монохула бюджечĕн çирĕплĕхне ÿстерме пулăшать.
Раççей Федерацийĕн Регионсен аталанăвĕн министерстви 2011 çулхи ака уйăхĕн 1-мĕшĕччен тата 15 монохулана суйласа илме палăртать. Пирĕн хула округĕсен пуçлăхĕсем асăннă конкурса хутшăнассишĕн яваплă, Чăваш Енри тата тепĕр монохула та пулин унта çĕнтерессе шанатăп. Министрсен Кабинечĕ сире çак ĕçре пулăшĕ.
Пирĕн тĕллев – Чăваш Ен сăнарне инвестици хывма илĕртÿллĕ, туризм ĕçĕшĕн ăнăçлă регион пек йĕркелесси. Кăçал Чăваш Енри турист организацийĕсем 100 пин çынна пулăшу кÿнĕ. Турист пулăшăвĕн ĕçĕсен хакĕ, малтан палăртнă тăрăх, 310 миллион тенкĕпе танлашать. Пĕлтĕрхи çак вăхăтри кăтарту 223 миллион тенкĕ, ку хисеп 1,4 хут пысăкрах. Манăн шухăшăмпа - пирĕн ку тĕлĕшпе малалла та лайăх аталанмалли майсем пур: çĕнĕ ĕç вырăнĕсем йĕркелеме, халăх культурине сыхласа хăварма пулăшса, социаллă пурнăçпа экономика лару-тăрăвне лайăхлатса пырса кĕрекен туризма, агротуризма хастартарах аталантармалла, çапла майпа, юлашкинчен, республикăра пулса курнă туристсене кунта тата та килсе курма, пирĕн тăрăхри илемлĕ тавралăх сăн-сăпачĕпе киленме майсем туса памалла.
Бизнес-пĕрлĕхшĕн тепĕр хут палăртса хăваратăп: пире паян, уйрăммăн илнĕ республикăн, Бразили, Китай тата Инди çĕр-шывĕсем чăна çавăрма пултарнă экономика тĕлĕнтермĕшне тума нимĕн те чăрмантармасть. Чăваш Енре çакăн валли мĕн кирли пурте пур: ыттисемпе танлаштарсан йÿнĕ ĕç тата ăс-хакăл ресурсĕсем, йĕркеленнĕ йăласем, çынсен ĕçченлĕхĕ тата тÿрĕлĕхĕ, хăйĕн ĕçне пуçарма ăнăçлă, çăмăллăхлă тесе те калама пулать, условисем – ытти регионпа танлаштарсан электроэнергин йÿнĕ хакĕсем. Сăмахран, 2010 çулта Чăваш Республикинче электроэнерги хакĕсем Мари Эл Республикинчи çавнашкал хаксемпе танлаштарсан - 42 процент, Пенза облаçĕнчи хаксенчен – 35 процент, Ульяновск облаçĕнчи хаксенчен 28 процент йÿнĕрех. Çакна палăртас тетĕп, хак хурассин факторне пула республикăри организацисем хăйсен бизнесне аталантарма хушма инвестицисем яма пултарнă. 2011 çулта та çавнашкал ăнăçлă лару-тăру сыхланса юлать.
Ют çĕр-шывсенчи бизнес-ĕçтешсемпе, чи малтанах Европĕрлĕх çĕр-шывĕсемпе, хутшăнса ĕçлеме Чăваш Республикинче Чăваш Республики - Евро Инфо Корреспондент Центрне туса хунă, вăл ĕçлет ĕнтĕ. Эпир Пĕтĕм тĕнчери суту-илÿ центрĕн проектне пурнăçлакан пилотлă регион пулса тăратпăр. Çакă хăйне майлă шанчăк çуратать. Тĕнчери экономика анлăшĕнче хамăрăн тĕрĕс вырăна палăртма тата лартнă тĕллев патне шайлашуллăн çывхарма пултармалла.
Анчах та Чăваш Ен халăхне питĕ кирлĕ тухăçлă экономикăн интенсивлă ÿсĕмĕ валли ку кăна çителĕксĕр. Çынсене ĕç тата тивĕçлĕ ĕç укçи кирлĕ. Республикăри ĕçсĕрлĕх шайĕ федерацин Атăлçи округĕнче чи пысăккисенчен пĕри пулса юлать: экономикăра вăй хуракан çынсем тĕлĕшпе илсен 2,06 процент. Çакă 14 пин çын ытла. Унсăр пуçне ĕç укçи енĕпе пухăннă парăмсен калăпăшĕ те пысăк шайра тăрать. Предприятисен хăйсен ĕçченĕсен умĕнчи парăм 120 миллион тенкĕ ытла. 6 пин çынна яхăн хăйсен ĕçĕшĕн предприятин хăйĕн укçи-тенки çукран ĕç укçи илеймест. Чылай чухне çакă предприяти панкрута тухнипе çыхăннă, хăшĕ-пĕри вара, тÿрĕ кăмăллă мартан, саккунсенчи тĕрлĕ çитменлĕхпе усă курать. Çавăнпа та ĕçлекен çынсене тÿрĕ кăмăллă мар инвесторсенчен, вĕсен пултарайманлăхне пурте куратпăр, хÿтĕлемелли майсем палăртмалла. Должноçри çынсене çакна тимлĕ пăхма сĕнетĕп: ĕç тата ĕç укçи – халăхăн социаллă пурнăç ăнăçлăхĕн кăтартăвĕ, ăна влаç органĕсен, политика партийĕсен тата общество организацийĕсен тăтăшах тата тимлĕн тĕрĕслесе тăмалла.
Паян республикăра тĕрлĕ ĕç-хĕлре – общество финансĕсене тытса пырассинче, çурт-йĕр тумалли ипотека кредичĕ уйăрас ĕçре, вĕренÿпе медицина тытăмĕсене модернизацилессинче тата ытти çĕрте çĕнĕ меслетсене ăнăçлăн тĕрĕслесе çирĕплетеççĕ. Пысăк технологиллĕ çĕнĕ комплекссем тата отрасль кластерĕсене туса хунă. Çавăн пек тытăмсен кал-кал аталанăвĕ технологисен витĕмĕнчен çеç мар, тухăçлăн çыхăнса тата хутшăнса ĕçленинчен те килет. Чăваш Ене çĕнĕ çитĕнÿсен, çĕнĕ "ÿсĕм вырăнĕсен" территорийĕ пек палăртма майсем çителĕклĕ.
Республика мĕн пур социаллă тата коммуналлă инфратытăма тăвассине шута илекен пурăнмалли микрорайонсене комплекслă майпа тăвас енĕпе ăнăçлă опыт пухнă. Паян çавнашкал 15 лаптăкра ĕç пырать. Шупашкарта пĕтĕмĕшле 47,3 гектар йышăнакан лаптăкра "Университетский-2" микрорайон çĕкленет, унта 10 пин çын валли пурăнмалли 240 пин тăваткал метр çурт-йĕр тума палăртнă. Федерацин пурăнмалли çурт-йĕр строительствине аталантарма пулăшакан фончĕпе хутшăнса ĕçленине пула 6,3 гектар йышăнакан лаптăкра асăннă проектăн I черечĕн проекчĕ пурнăçланать. Фонд çĕр лаптăкĕсем çинче çĕклекен Раççей Федерацийĕнчи пурăнмалли пĕрремĕш çурта Шупашкар хулинче кăçал хута яраççĕ. Çав хушăрах «Сад» ЯХПК çĕрĕсем шутланакан 22 гектар çинчи лаптăкра, çирĕплетнĕ плансем пуррине пăхмасăр, çурт-йĕр тăвас ĕç графикпа палăртнинчен юлса пырать. Çакă унта хутшăнакан енсем проекта калаçса татăлнă вăхăтра пурнăçлама пултарас тĕлĕшпе хăрушлăх кăларса тăратать. Тĕп хула администрацийĕн пуçлăхне тата Чăваш Республикин Хула тăвас ĕç тата общество инфратытăмĕн аталанăвĕн министерствин ертÿçисене, çавăн пекех çурт-йĕр лартакана та пурăнмалли майĕсене лайăхлатас шухăшлă çынсен ырлăхĕшĕн пикенерех ĕçлеме ыйтатăп.
1000 çын пуçне пурăнмалли мĕн чухлĕ çурт-йĕр хута янипе Чăваш Ен федерацин Атăлçи округне кĕрекен регионсен хушшинче 1 тата Раççейре 3 вырăнсене йышăнать. Тăвакан ĕçсене пăхмасăр пурăнмалли çурт-йĕрпе тивĕçтересси çивĕч ыйту шутланать. Чăваш Республикинче пурăнакансем валли юрăхлă тата туянма май пур пурăнмалли çурт-йĕр тăвас енĕпе строительство отрасльне хавхалантармалли çул-йĕре малалла та пулăшса тăмалла. Çывăх вăхăтрах пурăнмалли эконом-класс йышши çурт-йĕр строительствине пулăшмалли мерăсен комплексне палăртакан республика программине йышăнма палăртнă.
Республика 2011 çулта пурăнмалли 886 пин тăваткал метр çурт-йĕре хута ямалла. Раççей Правительствин Председателĕ Владимир Путин кашни çын пуçне пурăнмалли 1 тăваткал метр çурт-йĕр тăвас енĕпе палăртнă тĕллеве эпир пурнăçлама тивĕç. Пирĕн çакăн валли пурте çителĕклĕ. Çавна май строительство валли уйăрса панă çĕрсем мĕнлерех шайра пулни çине уйрăмах тимлĕ пăхма ыйтатăп. Шупашкарта 2006 çултан пуçласа туса пĕтермен строительство объекчĕсем 189 çĕр лаптăкĕнче вырнаçнă, вĕсен пĕтĕмĕшле лаптăкĕ 111 гектарпа танлашать. Шупашкар районĕнчи ял хуçалăх пĕлтерĕшлĕ çĕрсенчен строительство валли 17 çул каярах куçарса панă «Соляное» пурăнмалли районта темиçе çурт кăна туса лартнă, çитменнине строительство ĕçĕсене тивĕçлĕ ирĕк илмесĕр, микрорайона палăртнă йĕркепе планламалли проекта туса хатĕрлемесĕр тата çирĕплетмесĕр пурнăçланă. Çĕр лаптăкĕн пысăк пайĕ 17 çул ытла пушă выртать, усă курăнмасть тата производство каяшĕсемпе тулса пырать. Шупашкар хула администрацийĕ çак килĕшÿсĕр тĕслĕх енĕпе витĕмлĕ мерăсем йышăнмасть. Хула ертÿçисене çĕрпе тăрăшусăр усă куракансене "вăратма", вĕсене хăйсене çак ĕçе вырăнтан хускатма ыйтатăп.
Строительство валли уйăрса панă çĕрсемпе тухăçлă усă курассине тĕрĕслесе тăрас ĕçе вăйлатмалла, вĕсене туртса илмелли майсем туса хатĕрлемелле. Çĕрсене строительство валли уйăрса парас ĕç бизнесшăн та, халăхшăн та питĕ уçăмлă пулмалла. Çĕрпе пĕрле илнĕ обязательствăсене пурнăçламаннине пула хăйсен ячĕсене вараланă строительсем çĕр хуçисем тÿснĕ тăкака саплаштарма тивĕç. Вĕсен регион çĕрĕ çинче ытти объект тумалли правине туртса илмелле. Пурлăх тупăш кÿме тивĕç, çĕр вара – пысăк пурлăх. Вăл хăйсем пуяссишĕн кăна лайăх ĕçлекен çынсен аллине лекмелле мар. Çакăн пек çирĕп йĕрке туни, юлашкинчен, пайçăсем тĕлĕшпе тĕл пулакан çивĕч ыйтусенчен тата хулара пурăнакансем хăйсен кил картине çурт лартнине хирĕçлессипе çыхăннă пăтăрмахсенчен хăтăлма май парать.
Хăйсем тĕллĕн тата уйрăм çын çурт лартассине хавхалантарас, строительство индустрине тата типлă проектсемпе хăвăрт хăпартакан, экологи тĕлĕшĕнчен таса çуртсем туса кăларассине алла илнĕ предприятисене пулăшас тата Шупашкарпа Çĕнĕ Шупашкар хулисен таврашĕнчи, Шупашкар, Сĕнтĕрвăрри, Çĕрпÿ, Муркаш районĕсенче ытти районти усăсăр выртакан çĕрсене пурăнмалли çурт-йĕр строительствин тĕллевĕсем валли çаврăнăша кĕртес енĕпе Министрсен Кабинечĕн граждансене строительство ĕçĕ валли 10 сотăйран кая мар çĕр тÿлевсĕр уйăрса памалли майсене туса хатĕрлемелле. Унта 2-3 çул хушшинче обязательнăй майпа çурт туса лартмаллине тата асăннă çĕр лаптăкне сутма чарнă вăхăта 10 çултан кая мар палăртмалла. Çапла туни Раççей Федерацийĕн Президенчĕ хăйĕн Çырăвĕнче виççĕмĕш тата ун хыççăнхи ытти ачашăн çурт-йĕр е дача тума çĕр лаптăкĕсене тÿлевсĕр уйăрса парас енĕпе лартнă тĕллеве пурнăçлама май парать. Çак тĕллев валли муниципалитет çĕрĕсен фондне йĕркелемелле.
XXI ĕмĕр – профессионалсен ĕмĕрĕ. Паян пултаруллă тата лайăх хатĕрленсе çитнĕ ертÿçĕсем кăна муниципалитет пурнăçĕпе ĕç-хĕлне тухăçлă йĕркелеме пултараççĕ.
Яваплăха туйса çапла калама пултаратăп: вырăнти хăй тытăмлăх органĕсен иртнĕ суйлавне регионсенчи партисен пĕтĕм уйрăмĕ хутшăнчĕ. Çавна кура кандидатсенчен чылайăшĕ хăйсен идеологи тата социаллă пурнăçпа экономика программисене сĕннĕ май кĕрешÿ çивĕчлĕхне туйса илчĕç. Тĕрлĕ парти хушшинчи йĕркеллĕ политика конкуренцийĕ çак ĕçе обществăн пысăкрах сийне явăçтарать, çапла майпа суйлавçăсем суйлава хутшăнассине тата халăх суйлакан органсене халăх шанассине ÿстерет тесе шухăшлатăп. Çакă пулса иртекен ĕçсемшĕн Чăваш Енре пурăнакан кашни çыннăн яваплăхне ÿстерет.
Вырăнти хальхи суйлавсен уйрăмлăхĕ влаçа саккун кăларакан тата ĕç тăвакан сыпăксем çине уççăн пайлани пулса тăчĕ. Çакă пирĕн хуласемпе районсен территорийĕнче вырăнти хăй тытăмлăха тĕрĕс йĕркелени тесе шутлатăп. Халĕ пĕтĕмпех çак управлени принципне халăх суйланă муниципалитет пĕрлĕхĕсен пуçлăхĕсемпе уйăрса лартнă сити-менеджерсем мĕнле пурнăçланинчен килет. Пирĕн граждансен ырлăхĕ вĕсем ĕç çине мĕнлерех пăхнипе, профессионализмĕпе тÿрремĕн çыхăннă.
Çĕнĕрен суйланнă вырăнти хăй тытăмлăх органĕнче вырăнти бюджетсене кĕрекен налуксен кал-кал аталанăвне лайăхлатас енĕпе тата халăхăн налук культурине ÿстерес тĕлĕшпе пысăк тĕллевсем тăраççĕ. Çавна май çакна палăртса хăвармалла: муниципалитетсем тăрăх тÿлеме тăратнă çĕр налукĕн тупăшĕ 387,9 миллион тенкĕпе танлашнă, вырăнти муниципалитет пĕрлĕхĕсен йышăнăвĕсем тăрăх панă налук çăмăллăхĕсене пула бюджета пырса кĕмен налук виçи 371,8 миллион тенке çитнĕ. Эппин, вĕсен калăпăшĕ пĕрешкелех.
Саккунпа палăртнă полномочисене шута илсе вырăнти хăй тытăмлăх органĕсем хăйсен тупăш никĕсне хăйсен вăйĕпе йĕркелеме тивĕç, чи малтанах - çĕршĕн тата пурлăхран илекен, вырăнти бюджетсене çĕр проценчĕпех кĕрекен налуксен шучĕпе. Мĕн пур муниципалитет пĕрлĕхĕшĕн çакă малалла аталанмалли пĕлтерĕшлĕ тата хавхалантаракан сăлтав пулса тăрать. Эпир вара мĕн куратпăр? 2009 çулта çĕршĕн тÿлеме тивĕçлĕ налук енĕпе муниципалитет пĕрлĕхĕсен халăх суйланă органĕсем тăратнă нормативлă право акчĕсем тăрăх панă налук çăмăллăхĕсен калăпăшĕ шутласа палăртнă налук тÿлевĕ тĕлĕшпе Вăрмар районĕнче – 300 яхăн процентпа, Красноармейски районĕнче – 245 процентпа, Сĕнтĕрвăрри районĕнче 233 процентпа танлашнă. Енчен те муниципалитетсем çавăн пек тарават пулсан вĕсем мĕншĕн чухăн? Кĕрекен налуксен калăпăшĕнчен территорин экономикăна тытса пымалли, производствăна, социаллă пурнăçпа финанс инфратытăмне пулăшмалли, социаллă программăсене пурнăçламалли майĕсем йĕркеленеççĕ-çке. Унпа пĕрлех асăннă укçа-тенкĕ мĕнлерех хăвăртлăхпа куçни те пысăк пĕлтерĕшлĕ.
Кризис хыççăнхи аталану условийĕсенче вырăнти хăй тытăмлăх органĕсен ĕçĕ-хĕлĕнчи тĕп çул-йĕр энерги саппасĕсемпе пĕлсе тата вырăнлă усă курасси шутланать. Килĕшетĕр-и, эпир вĕсене ытла та хĕрхенÿсĕр тăкаклатпăр. Пирĕн хăш чухне кунĕпех /çулла та, урамра çутă чухне, хĕлле те каç час пулнă май/ çуртсен подъезчĕсенче çутă çунать. Çав хушăрах пурăнмалли çурт-йĕрпе коммуналлă хуçалăх управленийĕнчен паракан квитанцисенче пĕтĕм çуртри электричествăна шута илекен хатĕрсем тăрăх шутласа палăртнă тÿлев хакне курсан тарăхатпăр.
Энергипе усă курассине чакарасси пĕртен-пĕр тĕллев мар, пурнăç ыйтакан чăнлăх. 2020 çул тĕлне Раççейре энергипе усă курассине 40 процента çити чакарма палăртнă. Çавна май муниципалитетсен ертÿçисене тата граждансене чĕнсе калатăп: атьăр кулленхи пурнăçра ресурссене перекетлемелли принципсене шайлашуллăн пурнăçлама пуçлар. Мĕншĕн тесен пирĕнпе сирĕн урăхла май çук.
Çитес çулхи нарăс уйăхĕнче пирĕн республикăра «РусГидро» АУО вырăнти анлă ларăвне ирттерме палăртнă. Унта энерги тухăçлăхĕпе çыхăннă ыйтусене пăхса тухма, çавăн чухнех Çĕнĕ Шупашкарта Тухăçлă энерги керменне уçма палăртнă.
Энерги ресурсĕсен тарифĕсем ÿссе пыракан условисенче энергие чăнласах перекетлес ыйту пурнăçра ытларах та ытларах çивĕчленсе пырать. Кашниех энергипе ăшă ресурсĕсене перекетлени, вĕсемпе вырăнлă усă курни питĕ пĕлтерĕшлĕ пулнине ăнланса илме тивĕç. Нумай хваттерлĕ çуртсенчи пурте усă куракан вырăнсенче, хула тата ял тăрăхĕсен урамĕсенче перекетлĕ çутăн автомат мелĕпе ĕçлекен приборĕсене вырнаçтарассине, çуртсене тата общество çурчĕсене /хăна çурчĕсене, офиссене, лавккасене тата ыт.те/ ăшăтас ĕçре энерги перекетлекен технологисене, çĕнĕрен çĕклекен çуртсенче тата общество сооруженийĕсенче ăшă перекетлекен технологисене пур çĕрте те анлăн ĕçе кĕртмелле.
Ялсенче харпăр хăй вăйĕпе çурт-йĕр хăпартас ĕçĕн пысăк хăвăртлăхĕ çывăх вăхăтрах татса памалли тепĕр тĕрлĕ çивĕч ыйтусене уçăмлатрĕ. Куç кĕрет, энергетиксем тата проект тăвакан организацисем пурăнмалли çурт-йĕр строительствин хăвăртлăхĕпе тан ĕлкĕрсе пыраймаççĕ, ведомствăсенчи яваплă çынсем халăх пурăнакан вырăнсенчи çĕнĕ урамсене электрификацилес ыйтусене тăсса пыраççĕ. Эпир вара паян кашни çуртрах интернет пулмалли çинчен, цифра телекуравĕн проектне пурнăçласси, пирĕн граждансем информаци технологийĕсемпе ирĕклĕн усă курасси пирки калаçатпăр. Чăваш Ен Правительстви ку енĕпе муниципалитетсене, тĕрĕссипе, вырăнти хăй тытăмлăх органĕсен компетенцине кĕрсе, çине тăрсах пулăшать. Аса илтеретĕп, Чăваш Республикин 2010 çулхи республика бюджетĕнче 221 урама /5 пине яхăн çурт/ электрификацилеме 272 миллион тенкĕ палăртса хăварнă. Çакă кашнин хăйĕн должноç тивĕçĕсене тимлĕн пурнăçламаллине тата укçа-тенкĕпе тĕллевлĕн, вăхăтлă усă курассипе çыхăннă ыйтусене васкавлăн татса памаллине пĕлтерет. Ку ĕç малалла тăсăлать, ăна мĕнлерех пурнăçланине хам тĕрĕслесе тăрăп.
Кăçалхи çу шыва чăн саппас тата пысăк пуянлăх пек хаклама вĕрентрĕ. Хальлĕхе федерацин «Таса шыв» тĕллевлĕ программи валли çулталăка 3 миллиард тенкĕ уйăраççĕ. Пирĕн программа тăрăх Чăваш Ене 2020 çулччен 27 миллиард тенкĕ кирлĕ пулать. Мĕншĕн çавăн пек нумай? Çакна республикăри çĕр айĕнчи ĕçмелли тата хуçалăх тĕллевĕсемпе усă куракан шывсен 40 проценчĕ санитарипе хими нормисене тивĕçтерменнипе ăнлантармалла. Тăрăшăпăр, инвестици илмелли майсене шырăпăр. Муниципалитет влаçĕсене çивĕч ыйтăва патшалăхпа уйрăм çынсен ĕçтешлĕхĕн пĕтĕм майĕпе усă курса татса памалли çул-йĕр шырама кирлине аса илтеретĕп.
Пурăнмалли çурт-йĕрпе коммуналлă хуçалăхăн çивĕч ыйтăвĕсем ытларах чухне вырăнти хăй тытăмлăх органĕсен шайĕнче татăлмалла. Пурăнмалли çурт-йĕр фончĕ кивелсе çитни, тÿлевсене палăртас ĕçре уçăмлăх çукки, граждансем нумай хваттерлĕ çуртсене тытса тăрас ĕçе питех хутшăнманни – акă асăннă сферăра ялан тĕл пулакан ыйтусен тулли мар йышĕ.
Паян пиртен кашниех пурăнмалли çурт-йĕрпе коммуналлă комплексра йĕркеленнĕ хутшăнусен тытăмне пула нуша курать. Пушă вăхăт çуккине, сÿрĕклĕхе, гражданла ăнланулăх шайĕ пĕчĕк пулнине, хăш-пĕр тĕслĕхре вара пурăнмалли çурт-йĕрпе коммуналлă хуçалăх ĕçченĕсем хирĕç пулнине кура республикăра пурăнакансем хăйсен çемье бюджетĕнчен пурăнмалли çурт-йĕрпе коммуналлă пулăшу ĕçĕсемшĕн тÿлеме каякан укçа-тенкĕ мĕнлерех тăкакланнине пĕлмеççĕ. Энергипе, шывпа усă курнăшăн, çурт-йĕре тĕпрен тата куллен тăвакан юсав ĕçĕсемшĕн, çурт-йĕре тытса тăнăшăн илекен тÿлев хакĕ еплерех хушăнса пынине ăнлантарса пама хăтланни чылай чухне тÿрре тухмасть. Кунта муниципалитет органĕсем администраци ĕçне тухăçлă йĕркелени кăна мар, информаци технологийĕсемпе усă курса комплекслă кăтартусен пĕр пĕтĕм никĕсне ĕçе кĕртни пысăк пĕлтерĕшлĕ. Обществăпа политика тĕрĕслевне йĕркелени те питĕ витĕмлĕ.
Пурăнмалли çурт-йĕрпе коммуналлă хуçалăхра унта укçа-тенкĕ хывас тата ĕçлес шухăшлă компанисен вăй хумалла. Çак сферăна укçа кăна тума килекен пĕр кунлăх фирмăсен çулне шанчăклăн пÿлмелле. Устав капиталĕ 3-5 миллион тенкĕрен сахал мар управляющи компанисем паракан пулăшу ĕçĕ пахалăхлăрах пулĕ тесе шухăшлатăп, мĕншĕн тесен вĕсен яваплăхĕ устав капиталĕ 10 пин тенкĕпе танлашакан компанисенчен пысăкрах. Паян нумай хваттерлĕ çуртсене тытса пыракан тата нумай хваттерлĕ çуртсенчи пĕтĕмĕшле пурлăха тытса тăрас енĕпе пулăшу ĕçĕсем паракан 141 уйрăм çын организацийĕ ĕçлет. Çав шутран 131-шĕн /92,9 процент/ устав капиталĕ 10 пин тенкĕпе танлашать. Ертсе пыракан компанисен яваплăхне ÿстерес тĕллевпе вырăнти хăй тытăмлăх органĕсен управляющи компанисене ?чи лайăх% тата ?чи япăх% рейтингпа палăртассине йăлана кĕртмелле. Çавна май граждансене çав компанисене тата çурт-йĕр харпăрлăхçисен юлташлăхĕсене суйласа илмелли майсем туса пани пĕлтерĕшлĕ тесе шухăшлатăп. Мĕн пур шайри влаç органĕсен умне çакăн пек тĕллев лартатăп:
Пĕрремĕшĕ: республикăн нумай хваттерлĕ çуртсене тĕпрен юсас енĕпе ĕçлекен фондне йĕркелемелле.
Иккĕмĕшĕ: нумай хваттерлĕ çуртсене тытса тăракан организацисене энерги саппасĕсемпе усă курнăшăн ресурссемпе тивĕçтерекен организацисемпе тÿлевпе касса центрĕсем урлă тÿлесе татăласси вĕсен тивĕçĕ пулнине ăнлантармалла, вĕсен çав укçа-тенке хăйсен кассăпа тивĕçтермен тăкакĕсене пĕтерме ямалла мар.
Виççĕмĕшĕ: пурăнмалли çурт-йĕрпе коммуналлă хуçалăх сферинче пĕтĕм информаци ресурсĕсене республика порталĕнче пĕрлештермелле, тарифсем çинчен тата пурăнмалли çурт-йĕрпе коммуналлă хуçалăх паракан пулăшу ĕçĕсемшĕн палăртнă тÿлев çинчен халăха пĕлтерме майсем туса памалла.
Тăваттăмĕшĕ: пурăнмалли çурт-йĕр фондне страхлакан тĕрлĕ тытăма ĕçе кĕртме тата ертсе пыракан компанисен яваплăхне ÿстерме пулăшмалла.
Çапла вара укçа-тенкĕ юхăмне тĕрĕслесе тăрасси, производство сферинче тата пурăнмалли çурт-йĕрпе коммуналлă пулăшу ĕçĕсем парассине тухăçлă ертсе пырассине йĕркелесси, конкуренци хутлăхне туса хурасси, пурăнмалли çурт-йĕрпе коммуналлă хуçалăха техника енчен пуянлатасси, пурăнмалли çурт-йĕрпе коммуналлă комплексăн мĕн пур субъекчĕн хушшинчи хутшăнусене йĕркелесе тăрасси тата граждансемпе çав пулăшăва илекенсем пек ятран ĕçлесси вырăнти хăй тытăмлăх органĕсен ĕç-хĕлĕнчи чи пĕлтерĕшлĕ çул-йĕрсем пулса тăраççĕ.
Çак пĕтĕм улшăну коррупципе çыхăнман, уçăмсăр та вăрттăн финанс ĕçĕсене явăçман вырăнти влаçсем туллин пулăшнипе пулса иртмелле. Пĕтĕм шайри влаç сыпăкĕсен, кашни муниципалитет территорийĕнчи организацисен, предприятисемпе учрежденисен килĕшÿллĕ ĕçĕ пĕтĕм обществăна аталантармалли никĕс пулса тăмалла.
Малта - яваплă икĕ çул. Çитес çулхи чи пĕтерĕшлĕ пулăм – Чăваш Республикин Патшалăх Канашĕн тата Раççей Федерацийĕн Патшалăх Думин суйлавĕсем, 2012 çулта вара – Раççей Президенчĕн суйлавĕ. Раççей Президенчĕ Дмитрий Медведев нумаях пулмасть хăйĕн Çырăвĕнче палăртнă тăрăх – «...Патшалăх Думин çитес çулхи раштав уйăхĕнчи суйлавĕ мĕн пур шайра улшăннă политика тытăмĕн условийĕсенче иртет».
Пирĕн сирĕнпе пысăк ĕç туса ирттермелле. Эпир ăна ăнăçлă пурнăçласси пирки нимĕн чухлĕ те иккĕленместĕп, эсир пулăшасса шанатăп.
Пĕрлехи ĕçе республикăра йĕркеленекен Общество палати те хутшăнать. Вăл халăхăн пысăк тата пĕчĕк ушкăнĕсен ыйтăвĕсене сÿтсе явмалли тата граждан обществине туса хума кирлĕ конструктивлă йышăнусем çинчен калакан шухăшсене пĕр çĕре пухмалли сумлă вырăн шутланать. Çавăнпа та палатăна чыслă-сумлă, хăйсен пĕтĕм пурнăçĕпе çÿллĕ шайри кăмăл-сипетпе этеплĕх пахалăхĕсене уççăн кăтартакан, ырă тĕслĕх пулса тăракан çынсене кĕртмелле. Общество палатин членĕсен ĕçĕ-хĕлĕн ăнăçлăхне палăртакан виçе халăх шанăçĕ пулĕ. Общественноç Чăваш Республикин патшалăх влаçĕн органĕсен тата вырăнти хăй тытăмлăх органĕсен ĕç-хĕлне тĕрĕслесе тăрас ĕçе вăйлатасса шанатăп.
Çавăн пек кăна эпир коррупцин кирек мĕнле палăрăмне те пĕтерме пултаратпăр. Вĕсене вара çийĕнчех тĕп тумалла. Патшалăх полномочийĕсене хăйĕн пайтишĕн приватизацилекен тÿрене саккун тăрăх явап тыттармалла кăна мар, халăх умĕнче ятне ямалла.
Чăваш Ен Президенчĕн должноçне йышăннă кунран пуçласах налук тÿлекенсен укçи-тенкине тухăçлăн тăкакланине асăрхаса тăратăп. Патшалăх тата муниципалитет валли тавар туянас ĕçре информацин тулли уççăнлăхĕ кăна пире бюджет укçи-тенкипе усă курассине уçăмлă тата тухăçлă тума май парать. Ку енĕпе нумай ĕç турăмăр, халĕ те ĕçлетпĕр, анчах та сутас-туянас сферăра урăххи пулса иртет – туянакан таварсен накладнойсенче кăтартнă хакĕсем маларах алă пуснă килĕшÿсенче палăртнă хаксемпе килĕшсе тăмаççĕ. Апла пулсан эпир бюджет укçи-тенкипе мĕнлерех усă курнине килĕшÿ тунă самантран пуçласа саккаса мĕн пурнăçличченех кирлĕ пек сăнаса тăмастпăр. Патшалăх тата муниципалитет валли тавар туянас ĕçĕн кашни утăмне, тавар туянма палăртнинчен пуçласа вăл килсе çитичченех, тимлĕн асăрхаса пымалла. Çак тĕллевпе патшалăх тата муниципалитет нушисем валли тавар туянассипе çыхăннă мĕн пур информацие пĕрлештерекен пĕр пĕтĕм таварпа информаци тытăмне туса хумалла тата ĕçе кĕртмелле тесе шухăшлатăп. Çакă обществăна асăннă сферăра ĕçлекен кирек хăш тÿре ĕçне те тĕрĕслесе тăма май парать.
Республикăн бюджет учрежденийĕсенче патшалăх тата муниципалитет нушисем валли социаллă пĕлтерĕшлĕ апат-çимĕç продукчĕсене сутăн илес ĕç кирлĕ пек пурнăçланнине суйласа илсе тĕрĕсленĕ. Çакна тупса палăртнă: патшалăх тата муниципалитет учрежденийĕсем 6,7 миллион тенке тухăçсăр тăкакланă. Асăннă тĕслĕхсем тăрăх должноçри 471 çынна /çав шутран 232 çынна – пурлăх тĕлĕшĕнчен/ дисциплина енĕпе явап тыттарнă, 22 тÿрене должноçран хăтарнă. Тупса палăртнă сиенĕн виççĕ тăваттăмĕш пайне йĕркене пăсакансем саплаштарнă. Юлнă укçа-тенкĕн калăпăшĕ /1656,1 пин тенкĕ е 24,7 процент/ енĕпе материалсене тĕрĕслеме правăна сыхлакан органсене панă.
«Республикăри психиатри больници» патшалăх сывлăх сыхлав учрежденийĕн столовăйĕсенче тÿрĕ тата куçăмлă пĕлтерĕшпе миллион тенкĕ ытла «пăсланнă». Асăннă учреждени тĕлĕшпе ирттернĕ тĕрĕслев материалĕсене Чăваш Республикин Прокуратурине панă.
Апат-çимĕç илме палăртнă укçа-тенкĕ кăна тĕллевсĕр саланмасть. «Канаш хула больници» муниципалитет сывлăх сыхлав учрежденийĕнче Пурне те тивĕçлĕ медицина страхованийĕн фончĕн укçипе усă курнине тĕрĕслени тухăçсăр усă курнă укçа калăпăшĕ 356,3 пин тенкĕпе танлашнине çирĕплетнĕ. Медицина препарачĕсене тата медикаментсене вăйра тăракан саккунсене пăсса икĕ хут пысăкрах хакпа туяннă. Çăмăллăхсемпе усă куракан граждансене амбулаторипе поликлиника пулăшăвĕ панă чухне медикаментсемпе тивĕçтерме 103,1 пин тенке тĕллевсĕр тăкакланă. Çакă пациентсене тÿрремĕн çаратни шутланнăран тухăçсăр тăкакланă укçа-тенке каялла тавăрса пама хистемелли кăна юлать.
Тĕрĕслевĕн çирĕп йĕркине палăртни, тавар туянмалли хаксене асăрхаса тăни, яваплăх мерисене çирĕплетни тата асăннă тĕслĕхсем çинчен обществăна пĕлтерни çак сферăра йĕрке тума кăна мар, вырăнти тавар туса илекенсен курттăммăн сутма паракан тата курттăммăн тавар тăратакансен хакĕсенчен иртмен е вĕсене çывăх хаксемпе усă курса апат-çимĕç туянма каякан тăкаксене чакарма май пачĕç. Çапла, тĕрĕслев ĕçĕсен кăтартăвĕсене пула сывлăх сыхлавĕн учрежденийĕсенче апат-çимĕç туянма каякан тăкаксене - 8,4 процент, бюджет сферине кĕрекен учрежденисенче 25 процент чакарма май килчĕ. Обществăпа политика витĕмĕ тата администраци ĕçне тĕрĕс йĕркелени акă мĕнле кăтарту кÿрет.
Хăшĕ-пĕри Чăваш Енри районсемпе хуласенчи потребитель хакĕсене мониторинг ирттернин кăтартăвĕсем пирки ыйтать. Хаксем вара пур пĕрех ÿсеççĕ. Ку çапла. Анчах та вĕсем пирĕн патра кăна мар, Раççейре те, тĕнчере те ÿссе пыраççĕ. Çапах та ку ĕç халĕ, Раççейри тата тĕнчери кăтартусен кал-кал аталанăвне тишкерсе пăхсан, объективлă тата чараклă пулни палăрать. Эпир чи кирлине тума пултартăмăр – хаксем сăлтавсăр тата спекулянтла ÿсмеççĕ, тавар туянас ĕçе те вырăнсенче яваплăха туйса тата пысăк ăсталăхпа пурнăçлама пуçларĕç. Çакнашкал тепĕр тĕслĕхе - Шупашкар хулинчи Николаев урамĕнче вырнаçнă, устав капиталĕнчи акцисен 48 проценчĕ Чăваш Республикин тата муниципалитетăн харпăрлăхĕ шутланакан «Ял хуçалăх пасарĕ» акционерсен уçă обществинче йĕркеленнĕ лару-тăрăва - илсе кăтартас тетĕп. Тĕрĕслев вăхăтĕнче унта тĕрлĕ çитменлĕх тупса палăртнă. Сăмахран, «Зерно-Регион фирма» /асăннă акционерсен уçă обществинчи унăн пайĕ 51,8 процентпа танлашать/ çÿлерех асăннă пасара тăвас тĕллевпе устав капиталне хывнă 99,7 миллион тенкĕ хупă схемăсем урлă «юхса кайнă». Çак факт тĕлĕшпе тивĕçлĕ мерăсем йышăнма ыйтса патшалăх влаçĕн органĕсем Чăваш Республикин Шалти ĕçсен министерствине официаллă йĕркепе темиçе хут та хыпар çитернĕ. Анчах вĕсен ячĕшĕн çырса панă хуравсемпех çырлахма тивнĕ.
Унсăр пуçне, кăçалхи юпа уйăхĕн 12-мĕшĕнче ШĔМ ĕçченĕсемпе ирттернĕ тĕл пулура эпĕ хам та ку ыйтăва уççăн тăратрăм. Икĕ уйăх иртрĕ. Халĕччен те нимĕнле хурав та çук. Чăваш Республикин шалти ĕçсен министрне чĕнсе калатăп. Мĕн ку? Ĕçлес теменни-и? Е темĕн урăххи?..
Чăваш Ен халăхĕн коррупципе çыхăннă кашни çыннах ятран пĕлмелле. «Çирĕпрех пулмалла! Вĕсене ĕçрен хăтармалла! Халăх сире ку ĕçре пулăшатех», - эпĕ Çырăва хатĕрленĕ вăхăтра ярса панă сĕнĕвĕнче пирĕн республикăра пурăнакан Сергей Петров çапла ыйтнă. Шантаратăп: патшалăх укçи-тенкине вăрлакансем тĕлĕшпе манăн позици улшăнми çирĕп. Сиртен тата республикăра пурăнакансенчен ку ыйтупа пулăшу тата вăхăтлă пайăр информаци кĕтетĕп. Патшалăх пуçлăхĕ Дмитрий Медведев Федераци Пухăвне янă Çырăвĕнче яваплă çынсене «пÿлĕмре пытанса ларса хăйсен территорийĕсенче криминал ÿссе, сĕмсĕрленсе пынине сăнаса тăмалла маар» тесе ăна хирĕçле витĕмлĕ мерăсем йышăнма чĕнсе каларĕ. Хăйĕн Çырăвне пурнăçлассине тивĕçтерсе вăл, эсир ун çинчен пĕлетĕр ĕнтĕ, право йĕркине çирĕплетмелли хушма мерăсем çинчен калакан указа алă пусрĕ. Унпа килĕшÿллĕн Раççей Федерацийĕн субъекчĕсен чи аслă должноçри çыннисене ялан ĕçлекен координаци канашлăвĕсем йĕркелеме хушнă. Унăн ĕç-хĕлĕ Раççей Шалти ĕçсен министерствин территори органĕсен тата федерацин ĕç тăвакан влаç органĕн территори ытти органĕн, Раççей Федерацийĕн субъекчĕсен ĕç тăвакан влаç органĕсен тата вырăнти хăй тытăмлăх органĕсен Раççей субъекчĕсенче йĕрке сыхлавне тивĕçтерес енĕпе пурнăçлакан ĕçĕ-хĕлĕн тухăçлăхне тишкересси пулса тăрать. Çавна май Чăваш Республикин Министрсен Кабинетне республикăра координаци канашлăвне туса хурасси çинчен калакан тивĕçлĕ нормативлă документа хатĕрлеме хушатăп.
Хăшĕсен коррупципе кĕрешес ĕçри кĕретлĕх республикăн инвестици илĕртÿлĕхне япăх витĕм кÿме пултарать текен шухăшĕпе килĕшместĕп. Пачах урăхла, инвесторсене предприниматель ĕçĕ-хĕлĕнчи теветкеллĕхе чакаракан ăнланмалла та уçăмлă йĕркесем, тĕрĕс информаци кирлĕ. Инвесторсене политика тата общество çирĕплĕхĕ кирлĕ.
Хисеплĕ депутатсем тата ларăва хутшăнакансем!
Халăх хăй хальлĕн вилнипе, çавна май аслă çулсенчи çынсен пайĕ ÿсет, ĕçлеме пултаракан ÿсĕмри çынсен пайĕ вара сахалланать, республикăра пурăнакансен йышĕ палăртуллăн чакни, ĕçлеме пултаракан çынсем Раççейри пысăкрах ĕç укçи тÿлекен регионсене ĕçлеме кайса çÿрени малашлăхра Чăваш Республикин ĕç ресурсĕсен рынокне япăх витĕм кÿме пултараççĕ.
Ĕçлеме пултаракан халăх элчелсĕр /инкек, суранланни, вĕлерни, хăй çине алă хуни, наркăмăшланни/ сăлтавсене пула вилессин кăтартăвĕ пысăк пулни, çавнашкал вилĕмсен хисепĕ пĕтĕмĕшле вилĕм йышĕнче пĕрре виççĕмĕш пайĕпе танлашать, Чăваш Ен этем капиталне хывакан инвестицисен теветкеллĕхне ÿстерет.
Чăваш Ен вăйĕ унăн çыннисенче, наци сывлăхĕ вара эпир ачасем çине мĕнле пăхнинчен килет. Ку питĕ ансат та тарăн шухăш. Патшалăх пуçлăхĕ Дмитрий Анатольевич Медведев Раççей Федерацийĕн Федераци Пухăвне янă Çырăва тĕпе хурса республикăра ачалăха пулăшас тата хÿтĕлес енĕпе тытса пыракан патшалăх политикине малалла та пурнăçлассине кăна мар, вăйлатассине палăртса хăваратăп.
Тивĕçлĕ ăру çитĕнтерес ĕçре чи пĕлтерĕшли – çемье, вăл общество никĕсĕ, эпĕ тата пĕтĕм пурнăç никĕсĕ тенĕ пулăттăм. Маншăн çемье – пĕр вăхăтрах тăван халăх историйĕпе тата культурипе, йăли-йĕркипе, мăн асаттесемпе çыхăнтарса тăракан тымар та, тăван Чăваш Ен ырлăхĕшĕн ĕçлеме, йывăрлăхсене çĕнтерме, ырăрах та ăслăрах пулма вăй-хал хушакан çунат та. Çын мĕн пĕчĕкрен ăш пиллĕ юрату, ăнлану тата пулăшу витĕмĕпе киленсе ÿсет, çитĕннĕ май усăллă пĕлÿ ытларах илме тăрăшать пулсан, пурнăçра çавнашкал этем çураçуллă, вăйлă характерлă пулса çитĕнет. Ачаранах толерантлă пулма, çын нушине ăнланма тата çынсемпе хутшăнма вĕрентсе ÿстерни питĕ паха.
Хальхи демографи статистики самаях шухăшлаттарать. Республикăра кашни пиллĕкмĕш çемье ачасăр. Медицина аталанăвĕн шайĕ пирĕн патра экстракорпораллă мелпе /ЭКО/ усă курса çие юлассине тивĕçтерет, çуратма пултаракан хĕрарăмсен сывлăхне сыхламалли технологисем лайăхланса пыраççĕ, «çие юлнă чухнехи йывăрлăхсене сирекен центрсен» ĕçне йĕркелес ĕç пырать. Пĕтĕм тĕнчере экстракорпораллă мел ачасăрлăха сиплемелли малашлăхлă меслет шутланать. Асăннă ĕç тухăçлăхне çие юлнин тăтăшлăхĕ тăрăх хаклаççĕ. Тĕнчере ку кăтарту 14 процентран пуçласа 39 процент шайĕнче, АПШра – 37,5 процент, Израильте – 39 процента яхăн. Чăваш Ен кăтартăвĕ Раççейри вăтам шайра – 35,8 процент. Пирĕн малалла туртăнма сăлтав пур – аталаннă çĕр-шывсен шайне çитмелле.
Чăваш Енре экстракорпораллă мелпе 1992 çултанпа усă кураççĕ. Унтанпа асăннă мелпе 5 пин мăшăр усă курнă, 1700 ытла ача çуралнă. Ку лайăх кăтарту, çавах та асăннă сферăна патшалăх хутшăнассине вăйлатмалла. Хальхи вăхăтра бюджет никĕсĕ çинче асăннă мелпе усă куракан мăшăрсен йышне ÿстерес енĕпе ĕç пырать. Çакă республикăри тата ытларах çемье ашшĕ-амăшĕн телейне туйса курма пултарассине пĕлтерет.
Комплекслă мерăсен тытăмне пула республикăри 19 муниципалитет пĕрлĕхĕнче ача çураласси ÿснĕ. Ача çураласлăхăн пысăк кăтартăвĕсене /1 пин çын пуçне 13 ача ытла/ Шăмăршă, Элĕк, Патăрьел, Йĕпреç, Муркаш, Шупашкар, Вăрнар районĕсенче тата Канаш хулинче шута илнĕ. Çакă пысăк çитĕнÿ тесе шухăшлатăп, ытти района çав кăтартусене çитме, тен, вĕсенчен иртсе хăйсен кăтартăвĕсене тата та лайăхлатма чĕнсе калатăп.
Ачасăр мăшăрсен шутне чакарас, килес ăрăва çак çивĕч ыйту пăтăрмахĕнчен упрас тесен пирĕн паянах хамăрăн тата çывăх çыннăмăрсен сывлăхĕ пирки шухăшламалла. Çапла кăна – пĕчĕккĕн-пĕчĕккĕн – çемье ăнăçлăхĕн тата эпир сирĕнпе йĕркелекен обществăн çирĕп никĕсĕ хывăнать.
Эпĕ Чăваш Енĕн призыв пунктĕнче асăрханă ÿкерчĕк чăннипех пăшăрхану çуратать – çамрăксен, çĕр-шывăн пулас хÿтĕлевçисен сывлăх тĕлĕшпе пысăк кăлтăксем пур. Статистика кăтартăвĕсене тишкерни ачасем ÿссе пынă май вĕсен вăраха кайнă патологи пуçтарăнса пынине палăртать. 14 çулчченхи ÿсĕмре пĕтĕм ача шутĕнчен диспансер мелĕпе асăрхаса тăракан ачасен хисепĕ 39 процентпа танлашать пулсан, 15-17 çулсенчи çамрăксен хушшинче диспансерта шута илнисен хисепĕ – 58,3 процент.
Ÿссе пынă май йывăр чирсен шучĕ те йышланса пырать, паян 15-17 çулчченхи ачасен çавнашкал чирĕсен шучĕ, кĕçĕнрех ÿсĕмрисемпе танлаштарсан, 2 хут ытларах. 17 çулчченхи ачасен чирĕсен тытăмĕнче сывлав органĕсен чирĕсем малти вырăнта тăраççĕ, ытларах чухне ОРВИ шучĕпе /38,1 процент/, апат ирĕлтерекен органсен чирĕсем /9,2 процент/, нерв системин чирĕсем /7,8 процент/. Куратпăр, статистика савăнтармасть.
Эпир çакнашкал лару-тăрăва улăштарма пултаратпăр вĕт. Пирĕн ачасен сывлăхĕпе ăнăçлăхĕшĕн чи малтанах ашшĕ-амăшĕ яваплă, вĕсен ачана тĕрлĕ енлĕ аталанма майсем туса памалла. Шкулта ача организмĕ ÿссе йĕркеленсе пынине тимлĕн асăрхаса тăмалла – унăн сывлăхĕпе пĕрремĕш класран пуçласа шкултан вĕренсе тухичченех кăсăкланмалла. Кашни тапхăртах педагогсемпе врачсен чирсене тупса палăртмалла кăна мар, вĕсем пуçланассинчен сыхланма пултармалла, пăшăрхантаракан тĕслĕхсене васкавлăн пĕтерме тăрăшмалла. Ачасен пултарулăхне пĕчĕкренех асăрхас енĕпе йышлă спорт секцийĕ, факультатив занятийĕсемпе кружоксем йĕркелессине тивĕçтермелле.
Тепĕр темăна – мăшăрсем уйрăлнине – палăртса хăвармасăр май çук. Çемьесенче çураçупа тăнăçлăх пулни, вĕсенче ачасен савăнăçлă сасси илтĕнни, çакă тата çут çанталăк палăртакан йĕркепе хăй хальлĕн пулса пыни питĕ пĕлтерĕшлĕ тесе шухăшлатăп. Шанатăп, ачашăн тулли çемьерен – ашшĕпе амăшĕнчен, чи лайăх тĕслĕхре пиччĕшĕсемпе аппăшĕсенчен - хаклăраххи нимĕн те пулма пултараймасть, çак ырлăха нимĕнле укçапа та илейместĕн. Кăçал лайăх аталану палăрчĕ – мăшăрсем уйрăлнине пĕлтĕрхи çак вăхăтрипе танлаштарсан 15 процентран сахалрах шута илнĕ. Çемьене сыхласа хăварайман тĕслĕхре ачасем хур кураççĕ.
Çавна май пирĕн обществăн паллă чирĕ шутланакан тăлăхлăх пирки те сăмах хускатас тетĕп. Ача хăйĕн ашшĕ-амăшне сирми вăя пула çухатни йывăр хуйхă шутланать, анчах та çакă çемьери йĕркесĕрлĕхпе çыхăнни килĕшÿсĕр пулăм. Кашни çулах Чăваш Енре ашшĕ-амăшĕн асăрхавĕсĕр тăрса юлнă 700-тен пуçласа 800 таран ачана тупса палăртаççĕ. Ачасен ытларах пайне /ку вăл 75 процент/ вĕсен ашшĕ-амăшĕнчен ашшĕ-амăшĕн прависĕр хăварни е ашшĕ-амăшĕн прависене чакарни çинчен калакан суд йышăнăвĕсемпе туртса илнĕ. Çакнашкал тĕслĕх йĕрке пулса тăма тивĕç мар, ашшĕ-амăшĕн прависенчен хăтарасси – ача прависене тата саккунлă интересĕсене хÿтĕлемелли чи юлашки мел.
Муниципалитет районĕсен тата хула округĕсен пуçлăхĕсене, муниципалитет пĕрлĕхĕсен депутачĕсене чĕнсе калатăп:
Пĕрремĕшĕ: çемьере çивĕч ыйтусем сиксе тухнă пуçламăш тапхăртах ача тата вăл çитĕнекен çемье тĕлĕшпе ирттерекен профилактика тата реабилитаци ĕçне вăйлатмалла.
Иккĕмĕшĕ: ашшĕ-амăшĕн асăрхавĕсĕр тăрса юлнă ачана воспитани пама илнĕ çемьене психологипе педагогика, информаципе çут ĕç тата реабилитаци енĕпе пулăшмалла.
Виççĕмĕшĕ: тăлăх тата ашшĕ-амăшĕн асăрхавĕсĕр тăрса юлнă ачасен çумне çирĕплетнĕ пурăнмалли пÿлĕмсем упранса тăнине тăтăшах тĕрĕслесе тăмалла.
Чăваш Енĕн Вĕренÿ тата Сывлăх сыхлавĕпе социаллă аталану министерствисене хушатăп:
Пĕрремĕшĕнчен, ашшĕ-амăшĕн прависĕр хăварассипе е ашшĕ-амăшĕн прависене чакарассипе çыхăннă ĕçе тăтăшах асăрхаса тата тĕрĕслесе тăма, çакăн çинчен халăха пĕлтерме.
Иккĕмĕшĕнчен, ача усрава илнĕ çемьесене пулăшса тăракан центрсен тытăмне анлăлатма, социаллă тăлăхлăха профилактика тăвас, тăлăх тата ашшĕ-амăшĕн асăрхавĕсĕр тăрса юлнă ачасене çемьене воспитани пама уйăрмалли формăсене аталантарас енĕпе çĕнĕ технологисене ĕçе кĕртме.
Виççĕмĕшĕнчен, «Интернат хыççăнхи адаптаци служби» проекта пурнăçлассине малалла тăсма, ун шайĕнче тăлăх тата ашшĕ-амăшĕн асăрхавĕсĕр тăрса юлнă ачасен шутĕнчи çамрăксене ĕçе вырнаçтарас тĕлĕшпе ведомствăсем çыхăнса ĕçлемелли тĕслĕхе тĕрĕслесе пăхма.
Çак темăна хускатнă шухăша тепĕр хут палăртатăп. Шăпах çемье пирĕн ачасен ÿт-пÿ сывлăхне çеç мар, çав вăхăтрах ăс-хакăл сывлăхĕн никĕсне, апла пулсан пĕтĕм халăхăн пуласлăх никĕсне хывать. Юрату, яваплăх тата пĕр-пĕрне хисеплени пире пĕр çемьери пек килĕштерсе пурăнма пулăшаççĕ. Çак хаклăхсем ĕмĕрлĕх. Вĕсене ăша хывма тăрăшмалла. Хамăршăн, йăха малалла тăсассишĕн, пĕтĕм Чăваш Еншĕн тата аслă Раççейшĕн. Сире хăвăр кил-çуртăра тата шăпа парнеленĕ телее упрама кирлине çине-çине ас тутаратăп.
Йĕркеллĕ те тивĕçлĕ çын пулса ÿсмелли витĕмлĕ сăлтав çемьере воспитани илни кăна мар, çавăн пекех вĕренÿ тытăмне, чи малтанах шкулчченхи вĕренÿ тытăмне лайăхлатни те тесе шухăшлатăп. Çырăва хатĕрленĕ вăхăтра шкулчченхи вĕренÿ учрежденийĕсенчи вырăнсемпе çыхăннă ыйтăва чи кĕске вăхăтра татса пама пулăшакан чылай сĕнÿ килчĕ.
Шанатăп, пирĕншĕн чи пĕлтерĕшлĕ çивĕч ыйту çине – ача сачĕсемпе тивĕçтерессине – комлекслăн пăхни кăна ăна татса пама пултарать. Ача садне çÿреме 1 çултан пуçласа 7 çула çитичченхи 20 775 ача черетре тăрать. Çак ÿсĕмри ачасене шкулчченхи вĕренÿпе тивĕçтерни 66,7 процентпа танлашать /5-7 çул – 92,6 процент, 6-7 çул – 99,0 процент/.
Тепĕр çулах эпир шкулчченхи çĕнĕ 6 учреждени тума пуçлатпăр, çывăх вăхăтрах ача сачĕ пулнă 34 çурта /хуласенче - 25, ял çĕрĕнче - 9/, юсаса çĕнетме палăртнă. Строительство ĕçĕнче пирĕн чи çĕнĕ, тĕслĕхрен, модульлĕ технологисемпе усă курмалла тесе шухăшлатăп. Çапла туни шкулчченхи учрежденисенче вырăн çитменнипе çыхăннă ыйтăва чи кĕске вăхăтра татса пама тата, чи кирли, укçа-тенке палăрмаллах перекетлеме май парать. Чăваш Республикин Хула тăвас ĕç тата общество инфратытăмĕн аталанăвĕн министерствине Вĕренÿ министерствипе пĕрле пур пек опыта тишкерме тата çак енĕпе кирлĕ тÿрлетÿсем сĕнме хушатăп.
Шкулчченхи вĕренÿ сферинче çавăн пекех патшалăхпа уйрăм çынсен ĕçтешлĕхне аталантармалла. Çакă уйрăмах унччен ача сачĕ пулнă çуртсене юсаса çĕнетнĕ чухне тухăçлă пулма пултарать. Муниципалитет çурчĕсене бизнеса вăрах вăхăтлăха тара пама пулать, сăмахран, 25 çул таран, çав хушăрах вĕсемпе тĕллевлĕ усă курассине çирĕплетнĕ йĕркепе палăртса хăвармалла - унта шкулчченхи вĕренÿ ĕçне кăна йĕркелемелле тата муниципалитетра черетре тăракан ачасем валли пайăр вырăнсен пайне палăртмалла. Çакă ача сачĕсенчи вырăнсен шутне ÿстерме кăна мар, вырăнти бюджета çăмăллатма та май парать.
Маларах профильне улăштарнă çуртсене тавăрасси тата юсаса çĕнетесси - йăлана кĕнĕ тĕслĕх, анчах та çакă çивĕч ыйтăва хăвăрт татса пама май паракан çул-йĕр мар. Ялсенче урăхла, хăйĕн тухăçлăхне çирĕплетсе панă май пур - шкулсенчи пушă пÿлĕмсенче шкулчченхи ушкăнсем уçасси. Юлашки çулсенче эпир çак çул-йĕре çине тăрсах аталантартăмăр пулсан та /паян шкулсен 1/3 пайĕнче шкул çулне çитмен ачасене вĕренекенсемпе пĕрле воспитани параççĕ/ унашкал резервсем тата та пур.
2011 çулта муниципалитет районĕсен тата хула округĕсен пуçлăхĕсен шкул çулне çитмен кашни ачана лайăх аталанма тата шкула кайма тивĕçлĕн хатĕрленме пулăшас тĕллевпе ресурс шкулĕпе, муниципалитетăн ытти учрежденийĕпе туллин усă курассине тивĕçтермелле. Ялсенчи шкулчченхи вĕренÿ шайĕ хулари 75 процентпа танлашакан вăтам кăтартуран кая мар пулмалла.
Республикăн Вĕренÿ министерствине çавăн пекех муниципалитет районĕсен тата хула округĕсен шкулчченхи вĕренĕве юрăхлă тăвас енĕпе пурнăçлакан ĕç-хĕл тухăçлăхне комплекслă хак парассине йĕркелеме хушатăп. Хаклав кăтартăвĕсем тăрăх, тен, чи лайăх муниципалитетсене хавхалантарма грантсем çирĕплетни вырăнлă пулмалла. Чăваш Енĕн Финанс министерствине çак енĕпе сĕнÿсем хатĕрлеме тата вĕсене Министрсен Кабинетне тăратма хушатăп.
Çивĕч ыйту сахал мар. Паянхи шкулчченхи вĕренÿ тытăмĕ - питĕ черчен сфера. Кунта ачаллă çемьесене пулăшмалли кашни майпах усă курмалла. Ăнсăртран мар 2011 çулта эпир ачисем ача садне çÿремен, сахал тупăшлă çемьесене пулăшмашкăн çĕнĕ пилот проектне ĕçе кĕртме тытăнатпăр. Шупашкар, Канаш хулисенче, Шупашкар районĕнче /асăннă тăрăхсенче черет пысăкки палăрать/ пурăнакан, 1,5 çултан пуçласа 3 çулчченхи ача ашшĕ-амăшне укçа-тенкĕ парса пулăшаççĕ. Çак проект ачана çемьере аталантарма пулăшнипе пĕрлех тепĕр енчен уйрăм çын вĕренÿ енĕпе паракан пулăшу ĕçĕсен рынокне аталантарма пулăшать. Темиçе çемье хăйсем илсе тăракан укçа-тенке пĕрлештерсе воспитателе тара тытма пултарать.
Çакă йĕркеленнĕ лару-тăрура социаллă çивĕчлĕхе чакарма пулăшакан вăхăтлăх мера.
Уйрăм çын тытса тăракан шкулчченхи учрежденисене, çемье ача сачĕсене, çавăн пекех предприятисенче ĕçлекенсем ачисене хăйсем ĕçлекен вырăнтан аякра мар хăварма пултаракан çавăн пек учрежденисене аталантармалла.
Республикăра ытларах чухне конкурс пулăшăвне пула вĕренĕвĕн инновациллĕ учрежденийĕсен тытăмне йĕркеленĕ. Кусем - никĕс шкулсем, малтанхи тата вăтам професси пĕлĕвĕ паракан ресурс центрĕсем, унта пурлăх тата кадр ресурсĕсене пĕр вырăнта пĕрлештерсе чăмăртанă. Унпа пĕрлех çакна та палăртмалла: хальхи пысăк технологиллĕ инноваци предприятийĕн производство хутлăхне тата професси пĕлĕвĕ паракан чылай учрежденин вĕренÿ хутлăхне танлаштарни юлашкисем вăйсăртарах пулнине кăтартать. Професси вĕренĕвĕн хальхи инфратытăмне йĕркелес ĕçе бизнес хывакан укçа-тенкĕ калăпăшне пысăклатма кирли çинчен калакан ыйту тухса тăрать. Çавăн пек хутшăнса ĕçлекен ырă тĕслĕх пур пирĕн. «Трактор завочĕсем» концерн, ЭКРА, ВНИИР студентсене вĕрентме кирлĕ çĕнĕ йышши лабораторисем йĕркеленĕ. Çак тĕслĕхе ыттисем те шута илĕç тесе шухăшлатăп.
Ачасемпе ашшĕ-амăшĕн сывă пурнăç йĕркине туллин аталантарма мĕн пур çĕрте майсем йĕркелени паха. Çавна май проектпа строительство организацийĕсене çĕнĕ объектсем тума палăртнă чухне велочарăну валли вырăн уйăрма хушатăп. Транспортпа çыхăннă малашлăха шута илсе мĕн пур хулара велоçулсем йĕркелемелле. Хулара пурăнакан кашни çынах хăй ĕçлекен е вĕренекен вырăна велосипедпа çитме пултартăр. Пурнăç йĕркине тата халăх сывлăхĕн тăрăмне шута илсе çавăн пек пурнăç условийĕсем питĕ кирлĕ тата вĕсем Европа çĕр-шывĕсенчи стандартсене тивĕçтереççĕ. Сывă пурнăç йĕркине пропагандăлассине малалла тăсмалла. Паян Чăваш Ен правительствинче табак туртакан пĕр министр та çук. Çак ырă пуçару муниципалитет влаçĕн органĕсенче, предприятисемпе организацисенче, уйрăмах вĕренÿ, сывлăх сыхлавĕн тата спорт учрежденийĕсенче хавхалантармалли тĕслĕх пулса тăмалла.
Эпир социаллă тĕллевлĕ политикăна малалла та пурнăçласа пырăпăр. Паян Чăваш Енре халăха социаллă хÿтлĕх паракан тухăçлă тытăм йĕркеленĕ, вăл Раççейри социаллă пурнăçпа экономикăн çĕнĕ лару-тăрăвне тивĕçтерет. Унăн тĕп ĕçĕ - инвалидсене, ветерансене тата ытти категорири граждансене пулăшасси, социаллă гарантисен тытăмĕ енĕпе обязательствăсене пурнăçласси - республика Правительствин ĕçĕ-хĕлĕнче яланах тĕп вырăнта пулнă, малашне те çаплах пулĕ. «Чăваш Республикинче 2011-2015 çулсенче халăха социаллă хÿтлĕх парасси» программăна укçа-тенкĕпе тивĕçтермелли калăпăш 16 миллиард та 141 миллион та 300 пин тенкĕпе танлашать, çав шутран социаллă пулăшу ĕçĕсем парас енĕпе ĕçлекен инфратытăма аталантарма 1 миллиард та 689 миллион та 900 пин тенкĕ яма палăртнă.
Апла пулин те обществăна хальлĕхе ют çын нуши кăсăклантармасть, вăл çаплипех хĕрхенÿсĕр, шелсĕр пулма пăрахмасть. Сывлăх тĕлĕшĕнчен хавшак çынсене чăрмавсăр хутлăх туса памалли темăна асăнмасăр иртейместĕп. Çакă пур енчен те анлă тата çивĕч ыйту шутланать. «Сывлăх тĕлĕшĕнчен хавшак ачасене дистанци мелĕпе пĕлÿ парасси» проекта пурнăçлани пире кăçалхи авăн уйăхĕнче республикăра сусăр ачасене дистанци мелĕпе пĕлÿ паракан центр уçма май пачĕ. Ăна çĕнĕ йышши ятарлă оборудованипе тивĕçтернĕ, çакă сывлăх тĕлĕшĕнчен хавшак 152 ачана туллин социализацилеме майсем йĕркелет.
Анчах ку кăна çителĕксĕр. Тĕп хула урамĕсемпе, картишсемпе утса иртнĕçемĕн чăрмавсăр хутлăха хак парса сусăр çынсем мĕнлерех лару-тăрура пурăннине лайăх туйса илетĕн. Тĕслĕх вырăнне театр учрежденине е кинотеатра илсе пăхар: инвалид кÿминче ларакан çын вĕсенчен хăшне чăрмавсăр пырса кĕме пултарать. Çав хушăрах чи тĕлĕнмелли çакă: çĕнĕ çуртсем, социаллă пурнăçпа культура тата йăла çĕнĕ объекчĕсене, лавккасене, учрежденисене хута янă чухне сывлăх тĕлĕшĕнчен хавшак çынсен ыйтăвĕсене шута илсех каймаççĕ. Çак ыйтăва питĕ çиелтен тата япăх татса панă тĕслĕх вырăнне Шупашкар хулинчи Стрелоксен 139-мĕш дивизийĕн урамĕнче вырнаçнă «Пятерочка» çĕнĕ лавккана илсе кăтартма пултаратăп. Унта инвалид кÿми валли ятарласа тунă пандус тайлăкĕ 45 градуспа танлашать. Асăннă лавккана кам тата мĕнле йышăннă? Çакă тĕплĕ калаçмалли сăлтав кăна мар, ыйтăва çине тăрса тишкермелли, должноçри çынсене явап тыттармалли тĕслĕх те шутланать. Сăмах май, кÿмере ларакан çын республикăн тĕп хулинчи пĕр театрпа кинотеатр курав залне те урăх çын пулăшăвĕсĕр кĕреймест. Ку тĕлĕшпе Чăваш наци музейĕ, Чăваш Республикин наци библиотеки ытти учрежденишĕн ырă тĕслĕх шутланаççĕ.
Чăваш Республикинче 2011-2015 çулсенче сывлăх сыхлавĕн тытăмне çĕнетмелли программăна пурнăçлама федераци бюджетĕнчен укçа-тенкĕ уйăрмашкăн палăртнă. Çак укçа демографи лару-тăрăвне тата граждансен сывлăхне лайăхлатма, сывă пурнăç йĕркине çирĕплетме тата хальхи информаци технологийĕсене ĕçе кĕртме каймалла.
Программăн тĕп çул-йĕрĕсенчен пĕри медицина учрежденийĕсен пурлăхпа техника никĕсне çирĕплетесси пулса тăрать. Хуласенчи 17 тата ялсенчи 8 больницăна тĕпрен юсама пысăк укçа пăхса хăварнă. 2011-2013 çулсенче 39 сиплевпе профилактика учрежденийĕ валли 2 пин единицăна яхăн диагностика тата сиплев оборудованийĕ туянма палăртнă.
Республикăра пурăнакансене специализациленĕ медицина пулăшăвĕпе территорисен пĕрлехи 15 медицина центрĕнче тивĕçтерме тытăнаççĕ. Çитес çул юн тымарĕсен чирĕсемпе чирлекен тата аманнă пациентсене нумай профильлĕ больницăсен йышĕнчи 7 реабилитаци центрĕн никĕсĕ çинче сыватса çитерекен тытăм йĕркеленмелле. Чăваш Республикин сывлăх сыхлавĕн тытăмне çĕнетмелли программа мероприятийĕсене пурнăçланине пула çитес 2 çулта юн çаврăнăшĕн тытăмĕн чирĕсене, усал шыçăсене, çавăн пекех ĕçлеме пултаракан ÿсĕмри халăх транспортпа çыхăннă инкексене пула вилесси чакмалла. Çак программăна пурнăçланă чухне сывлăх сыхлавне çĕнетмелли чи пĕлтерĕшлĕ çул-йĕр наци сывлăхне сыхласа хăварма лайăх пахалăхлă медицина пулăшăвĕпе усă курма май парасси пулса тăмалла.
Граждансен этеплĕх сывлăхне çирĕплетесси - пысăк пĕлтерĕшлĕ тĕллев. Пĕтĕм искусство тĕсĕнчен çын çине тÿрремĕн витĕм кÿрекенни театр шутланать. Вăл - пирĕншĕн пуриншĕн те, чăн малтанах, пирĕн ачасемшĕн, ăс-хакăл сиплевçи тата вĕрентекен.
Раççей Федерацийĕн Президенчĕ Дмитрий Медведев Таганрог хулинче А.П.Чехов çыравçăн 150 çулхи юбилей уявĕнче çапла палăртнă: «Театра пулăшасси кирек хăш патшалăхшăн та тĕп çул-йĕр шутĕнче пулмалла». Çывăх вăхăтрах Чăваш Республикинче театр искусствине аталантарас тĕлĕшпе хушма мерăсем йышăнма палăртнă. Вĕсем театр искусствине малалла аталантарма тата чи лайăх йăласене сыхласа хăварма, театрсен пурлăхпа техника никĕсне çирĕплетме, гастроль ĕç-хĕлне аталантарма, инноваци проекчĕсене пурнăçлама пулăшĕç.
Ача-пăча вулавне пулăшасси тата аталантарасси - наци çирĕплĕхĕн тата малашлăхри чечекленĕвĕн пĕлтерĕшлĕ никĕсĕ. Пысăк культурăллă тата ăс-тăнлă, республикăна малалла аталантарма, унăн ятне çĕклеме пултаракан çынсене воспитани памалли çивĕч ыйтусене татса памалли майсем шăпах унта упранаççĕ. Компьютер технологийĕсем, кĕнеке-журнала мультимедиллĕ хатĕрсем хĕссе кăларни ачасемпе çамрăксен хушшинче культура тата информаци тыткаларăшне палăрмаллах улăштарчĕç.
Ачасене кĕнекепе паллаштарнă май эпир вĕсене хавхалану кÿретпĕр. Ахальтен мар халăх ăслăлăхĕ çапла палăртать: «Ылтăна çĕр айĕнчен кăлараççĕ, пĕлĕве кĕнекерен пухаççĕ». Кĕнеке информаци çăл куçĕ, чун-чĕре апачĕ, тĕнчепе хутшăнмалли хатĕр шутланать, çемье йăлисене çирĕплетет. Пирĕн ачасем валли кĕнеке пичетлес ĕçе патшалăх пулăшăвĕ парассине ÿстермелле, кĕнеке ĕçĕпе çыхăннă институтсен формисене тĕрлĕ енлĕ тумалла.
Хаклă юлташсем, ĕçтешсем!
Пирĕн яла пурăнма куçас шухăшлă çынсене хăтлă майсем туса памалла. Çавна май халăх пурăнакан кашни вырăнăн электрон паспорчĕсене туса хатĕрлесси çивĕч ыйту шутланать. Интернетпа усă куракан кирек мĕнле çын та, çав шутра терминалсем тата пурте усă куракан общество центрĕсем урлă, вĕсемпе паллашма пултартăр. Çавнашкал электрон паспортĕнче мĕн пур çĕр лаптăкĕ çинчен пĕлтерекен кăтартусем, ял хуçалăх специалисчĕсен тата ялти социаллă инфратытăм специальноçĕсен пушă вырăнĕсем, халăх пурăнакан вырăна тирпей-илем кĕртни тата унăн коммуникаци майĕсем çинчен пĕтĕмĕшле пĕлтерни пулмалла.
Чăваш Енре пурăнакансен пурнăç шайне ÿстересси конкурентлă инноваци инфратытăмне лайăхлатассипе тата çĕнетессипе уйрăлми çыхăннă.
Пурнăç пахалăхне, уйрăмах ялсенче, йăла тата пулăшу ĕçĕсен сферине аталантармасăр ÿстерме май çук. Çакă экономика тĕллевĕ кăна мар, пысăк пĕлтерĕшлĕ социаллă тĕллев те пулса тăрать. Пулăшу паракан пĕтĕм сферăна тытса пымалли тытăм туса хумалла. Халăхăн пурнăç пахалăхĕ ÿсесси йăла, транспорт, пурăнмалли çурт-йĕрпе коммуналлă хуçалăх, хăна çурчĕ, туризм, медицина паракан пулăшу ĕçĕсен пахалăхне пысăклатнипе çыхăннă.
Авалхи Китайрах çакăн пек каланă: «Çĕр ĕçченĕсен лайăх канма май пур пулсан уй-хир çум курăкпа хупланмĕ». Ăнланмалла, лозунгсемпе тата чĕнсе каланисемпе кăна çамрăксене ялта хăвараймăн - кунта пурăнмалли çурт-йĕрпе йăла, культурăпа çут ĕç условийĕсене тата ытти условие йĕркелени кирлĕ. Ялти культура учрежденийĕсене çĕнетмелли программа шăпах çав тĕллеве пурнăçлать. Культура министерствин муниципалитет пĕрлĕхĕсен пуçлăхĕсемпе пĕрле çак енĕпе ĕçе малалла тăсмалла.
Хаклă ентешĕмĕрсем!
Пирĕн тĕп ресурс - Çын, унăн аталанас туртăмлă тата техника тĕлĕшĕнчен мала иртме ăнтăлакан ăс-тăнĕ, пĕлĕвĕ.
Чăваш Енре этем вăй-халне аталантарас енĕпе пысăк ĕç туса ирттернĕ. Кунтах çĕнĕ шкулсем те кĕреççĕ, вĕсене пурне те компьютерсемпе тивĕçтернĕ тата интернетпа çыхăнтарнă. Республика тĕрлĕ программăна, пĕтĕм тĕнчери тата федераци шайĕнчи проектсене ăнăçлăн хутшăнать.
Авалах çапла каланă: «Шухăшлама тата ĕçлеме юратакан çын - общество никĕсĕ». Акăлчан историкĕ Генри Томас Бокль вара асăннă шухăша малалла çапларах аталантарнă: «Ĕлĕк çут çанталăк туприллĕ çĕр-шывсем чи пуяннисем шутланнă; халĕ чи пуяннисем - ĕçчен çынлă çĕр-шывсем». Таврана тата шалти тĕнчине çĕнетсе улăштармасăр çын йĕркеллĕ пурăнма та, малалла аталанма та пултараймасть.
Йывăр килнĕ вăхăтра кулленхи çивĕч ыйтусене татса парасси çинчен кăна шухăшлакан, малашлăх, аталанăва инвестицисем хывасси çинчен питех аса илмен çĕр-шывсемпе çынсем те малашлăхра çитĕнÿ тăваймаççĕ.
Республика хăвăртрах аталантăр тесен ума пысăк тĕллевсем лартмалла. Кирек мĕнле çитĕнÿ те ырă тĕслĕх шутланать, малта пыракансем хыççăн ыттисем туртăнаççĕ, ĕçе лайăхрах, пахалăхлăрах тума тăрăшаççĕ.
Чăваш Енре саккун шайĕнче йышăннă Чăваш Республикин Социаллă пурнăçпа экономика аталанăвĕн 2020 çулчченхи стратегийĕ вăйра тăрать. Никĕсри çак документа ăнăçлăн пурнăçа кĕртессишĕн сирĕнпе эпир яваплă. Пурнăç хăйĕн тÿрлетĕвĕсене кĕртнĕ тĕслĕхсенче пирĕн экономика кăларса тăратакан чĕнÿсене çийĕнчех шута илсе Стратегие тивĕçлĕ улшăнусем кĕртмелле.
Çавна май эпĕ кунта ларакансене пурне те çав улшăнусене асăрхасах тăма тата хамăрăн тĕп экономика докуменчĕн тĕп йĕркисене пурнăçлас тĕлĕшпе усăллă сĕнÿсем тăратма сĕнетĕп. Стратеги чĕрĕ организм пекех лайăх ĕçлекен тата витĕмлĕ ĕç хатĕрĕ пулса тăмалла.
Паянхи социаллă тĕп тĕллевсенчен пĕри - вăйлă та çирĕп общество туса хума кашни çын чун-чĕринчех çирĕп кăмăлпа ырă тĕллевсене вăратма пулăшасси. Пирĕн халăхăн пур ĕçе те пĕрле тăвас ырă йăла пур. Республикăн социаллă пурнăçĕпе экономикине малалла аталантарассипе çыхăннă тĕллевсене эпир мĕн пур шайри влаç органĕсен килĕшÿллĕ ĕçĕ, унта общественноçа анлăн хутшăнтарни тата бизнеспа тухăçлă ĕçтешлĕх йĕркелени урлă кăна татса пама пултаратпăр.
Эпир çынсен пурнăçне лайăхрах, республикăна вара илемлĕрех тăвас тетпĕр. Ку енĕпе манăн нимĕнле иккĕленÿ те çук, пачах урăхла, сирĕнпе пĕрле çакна тума пултарассине пĕлсе тăратăп. шанăç, кăмăл çирĕплĕхĕ тата ăс пур чухне çитĕнÿ килетех!
